
1. K i t a b a  g i r i ş  

 
Gurbanlyk etmek hezreti Ybaraýym aleýhissalamyň sünnetidir. Çünki Pygamber 
Ekrem salli Allahu aleýhi wesellem öz mübärek hadysynda şeýle diýipdir:  

 
 
ýagny, “Gurbanlyk ediň! Çünki Gurbanlyk etmek ataňyz Ybraýym 
aleýhissalti wessalamyň sünnetidir”. 

Yslam dini Gurbanlyk etmeklige ýagdaýy bolan her bir musulman 
adamyň boýnuna wajyp bolan höküm goýupdyr. Şoňa görä, Gurbanlygyň 
hökümlerini bilmeklik zerurlygy ýüze çykýar. Gurbanlyk üçin mal soýmak 
ýylda bir gezek amala aşyrylýar. Onuň hökümleriniň namazyň hökümleri ýa-da 
beýleki hökümler ýaly gündelik gaýtalanyp durmanlygy üçin ýatdan 
çykarylýandygy sebäpli hem-de Gurbanlygyň hökümlerini özünde jemleýän 
(pars dilinde ýazylan) kitaplaryň hem örän azdygy sebäpli, Hudaýyň bu bendesi 
Gurbanlygyň hökümlerini Hanafy mezhebiniň ygtybarly kitaplaryndan alyp, bir 
ýere toplap, hemme musulmanlara, aýratyn-da, hörmatly ahun-mollalara 
elýeterli etmekligi niýet etdim we zerur bolan wagtynda bu kitaba seredip, 
Gurbanlygyň hökümlerine degişli ýüze çykýan kynçylyklary we meseleleri 
çözüp bilerler hem-de “kyýamat gününde bu bende üçin bir zahyra (sogabyň 
gory) bolsun” diýip, Beýik Taňrynyň kömek bermekligi bilen bu kitaby 
ýazmaklyga başladym. 
 
Abu Bekr ahund Annaýy  (Annadurdy) 
Yrfanabad ylym we yrfan okuw jaýynda ýokary bilim alan 
(Onuň hak ussady al-Haj Abdyrahman ahun Teňli tagsyrlar) 

2. Gurbanlygyň artykmaçlyklary (fazylatlary) 

 
Pygamber Ekrem salli Allahu aleýhi wesellem hadysynda aýdypdyr:  

 
 
Manysy “Şuny biliň, hakykatdan-da Gurbanlyk öz eýesini şu dünýäniň hem 
ahyretiň şerinden nejat berýändir, ýagny, gutarýandyr”. 

Hezret Aly (Alla ondan razy bolsun) şeýle diýipdir:  
 

 
 
Manysy “Bir bende (ýa-da onuň tarapyndan başga biri) Gurbanlyk maly ýerde 
ýatyryp, damagyny çalanda ilkinji daman gan Gurbanlyk berýäniň günäleriniň 
geçilmegine keffare (ýeterli sebäp) bolar we öldürilen malyň endamyndaky 
tüýleriniň sanyça oňa sogap beriler”. 

Hezret ibn Omardan (Alla ol ikisinden razy bolsun) rowaýat edilipddir:  
 

 
 
Manysy “Bir adamyň elinde gazanan maly bar bolup-da (ýagny, onuň boýnuna 
Gurbanlyk wajyp bolandygy subut edilen bolsa-da) Gurbanlyk etmese, biziň 
namaz okaýan ýerimize ýakynlaşmasyn”. 

Düşündiriş: Bu hadysdan maksat Gurban baýramynda okalýan baýram 
namazynyň dogry bolmagy hökman Gurbanlyk çalmaga baglydyr diýmek däldir. 
Belki bu Gurbanlyk etmäge ýagdaýy bolan her bir adam Gurbanlyk çalmak 
barada öz boýnuna düşýän şerigat borjuny berjaý etmedik bolsa, onuň parz 
bolmadyk mejlislerden we musulmanlaryň jemagatyndan kowulmagy şol adam 
üçin özboluşly bir jeza we käýinç hasap edilýär. Şeýlelikde, bu hili adam özüniň 
gysgançlygy bilen we şerigat borçlaryny berjaý etmekden boýun gaçyrmaklygy 
sebäpli Baýram namazy okalýan ýere gelmäge mynasyp däldir. 

 
Hezret Zeýd bin al-Arkamdan şeýle rowaýat edilipddir:  

 
 
 

 
Manysy “Hezreti Resuly Ekrem salli Allahu aleýhi wesellemden sorapdyrlar: 
“Eý, Resulalla! Bu Gurbanlyk diýilýäni näme?”. Ol-da şeýle jogap beripdir: 
“Siziň ataňyz bolan Ybraýym aleýhissalamyň sünneti”. Ýene-de sorapdyrlar: 
“Ondan bize näme ýetýär?”. Jogap beripdir: “Ýüňüniň taryça ýagşylyk”. Ýene-
de sorapdyrlar: “Ýüňüniň sanyna barabarmy?”. Jogab beripdir: “Ýüňüniň her 
tar gylynyň sanyça sogap beriljek”. 

3. Gurbanlyk üçin saýlanan mal mustahabdyr 

 
Gurbanlyk maly üçin semizräk, gelşikliräk we ulurak mal saýlamak 
mustahabdyr (ýagny, şeýle amaly edene sogap has köp berilýändir), çünki 
Gurbanlyk mal ahyretde ulagyň boljakdyr. Bu barada Pygamber Ekrem salli 
Allahu aleýhi wesellem şeýle diýipdir: 
 
 
Manysy “Gurbanlyk malyňyzy ulaldyň (ýagny uly mal çalyň), çünki çalan 
malyňyz syrat köprüsinden geçmek üçin aýakulagyňyz boljakdyr”. 
Şoňa görä, her wagt aýakulag uly we semiz bolsa, syrat köprüsinden geçmegi 
üçin onuň güýç-kuwwaty-da has köp bolar.  
 
Pygamber aleýhis-salati wesellem ýene-de aýdypdyr: 
 
 
Manysy “Ummatymyň haýyrlysy (gowulary) Gurbanlyk üçin mal çalar, 
ummatymyň şerlisi (erbetleri) Gurbanlyk üçin mal çalmaz”. 
 
Pygamber aleýhis-salati wesellem ýene-de şeýle diýipdir: 
 
 
Manysy “Bilip goýuň, Gurbanlyk etmek nejat berýän (halas edýän, gutarýan) 
amallardandyr. Gurbanlyk öz eýesini hem bu dünýäniň, hem ahyretiň şerinden 
gutaryp, halas etjekdir”. 
 
Mundan başga-da Hezreti Alydan (Alla ondan razy bolsun) şeýle rowaýat bar: 
“Bir adam Gurbanlyk mal almak üçin öýünden çyksa, onuň basan her ädimine 
10 sogap ýazylýär, onuň 10 sany günäsi päklenýär, onuň derejesi-de 10 esse 
ýokary galýar. Gurbanlyk mal almak üçin gürrüň etse, aýdan sözleri tesbih 
hasaplanýar. Haçan-da Gurbanlyk malynyň bahasyny tölände, onuň her dirhem 
(manat) puluna 70 sogap ýazylýar. Haçan-da Gurbanlyk malynyň damagyny 
çalmak üçin ýere ýatyranda, 7 gat ýeriň içinde bar bolan hemme mahluklar ol 
adamyň günäsiniň geçilmegi üçin Allatagaladan istigfar dilärler. Haçan-da 
Gurbanlyk çalnan malyň damak gany dökülende, Allatagala onuň her damjasyna 
barabar 10 sany perişde ýaradar we ol perişdeler tä kyýamat gopýança onuň 
günäsiniň geçilmegini diläp durarlar. Haçan-da Gurbanlygyň etini paýlanda, 
onuň her bir lukmasy üçin Gurbanlyk eýesine edil Hezreti Ysmaýyl 
aleýhissalamyň perzentlerini bendilikden boşadan ýaly sogap ýazylar”. 

4. Gurbanlyk we aýt baýramy güni mustahab (sogaby köp) bolan amallar 
 
Gurban baýramy güni gusul almak, hoşboý ysly atyr sepinmek hem-de baýram 
namazy okalýança iýip-içmekden saklanmak mustahabdyr. Çünki şeýle rowaýat 
edipdirler, ýagny, Pygamber Ekrem salli Allahu aleýhi wesellem Gurbanlyk 
güni tä baýram namazyny okap gelýänçä, iýip-içmekden saklanypdyr, soňra öz 
eden Gurbanlygyndan iýipdir. Bu meselede şeýle bi zada yşarat edilýär, ýagny, 
şu ýagdaýda iýip-içmekden saklanmak Oraza tutmak däldir. Muňa görä niýet 
etmek-de şert däl. Tä namaz okalyp bolunýança iýip-içmekden saklanmak diňe 
baýram namazy okalýan ýerde bolana degişlidir. Emma bir ýerde baýram 
namazy okalmaýan bolsa, onda baýram namazy gutarýança iýmekden, içmekden 
saklanmak gerek däl.  
Mesele: Ygtybatly höküme we çeşmelere görä Baýram namazyndan öň iýip-
içmek mekruh däldir.  
Mesele: Bir kişiniň Gurbanlyk güni deslapky (ilki bilen) iýýän zady 
Gurbanlygyň etinden eýmekligi mustahabdyr (sogaby köpdür), çünki bu 
Allatagalanyň zyýapatydyr (bendelerini myhmançylyga çagyryp iýdirmegidir).  
 

5. Gurbanlygyň wajyp bolmagynyň şertleri 
 
1-nji  şert – Yslamda bolmak:  

Kapyrlara we musulman bolmadyklara Gurbanlyk wajyp däldir; 
2-nji şert - Mukym (ýerli ýaşaýjy) bolmak:  

Mysapyr (sapardaky) adama Gurbanlyk wajyp däldir; 
3-nji şert - Baý bolmak: Şerigatyň bellän nisabyndan (mukdaryndan) artyk 

baýlygyga eýe bolmagy; 
 
Düşündiriş № 1: Baý bolmak: Şerigatda “baý adam” diýlip, özünde 200 dirhem 
puly (140 mysgal kümüşi) ýa-da şonuň bahasyna deň bolan başga baýlygy bar 
bolan adama aýdylýar. Muňa ýaşaýan jaýy, hyzmatkärleri, 3 laý geýim-eşikleri 
we öý goşlary degişli däldir ýa-da başgaça aýdylsa, şerigat boýunça baý adam 
diýlip Pitre sadakasyny bermeklik boýnuna wajyp bolan adamdyr. 
Düşündiriş № 2: Gurbanlygyň wajyp bolmagy üçin ýokarda agzalyp geçilen 
şertleriň Gurbanlygyň hemme günlerinde bolmagy lazym (hökmany) däldir. Bu 
şertler diňe Gurbanlygyň ahyrky gününde we ahyrky sagatlarynda ygtybarlydyr. 
Muňa şeýle manyda düşünmeli, ýagny, bir adam Gurbanlygyň 1-nji we 2-nji 
günleri saparda bolan bolsa, 3-nji günüň soňky sagatlarynda mukym bolsa 
(öýüne dolanyp gelse), oňa Gurbanlyk çalmak wajyp bolýar. Ýa-da bir adam 
Gurbanlygyň 1-nji we 2-nji günlerinde garyp bolup, 3-nji günüň soňky 
sagatlarynda şerigatyň talaplaryna laýyklykda baýan bolsa, oňa-da Gurbanlyk 
çalmak wajyp bolýar. Bularyň tersine, eger-de bir adam Gurbanlygyň ahyrky 
gününde we ahyrky sagatlarynda saparda (ýolda) bolsa ýa-da garyp düşse, ol 
adamyň boýnuna Gurbanlyk çalmak wajyp bolmaýar. 

Mesele: Eger adamyň mülki (emlägi) we ýeri bar bolsa, munuň  hökümi näme? 
Rowaýat edilişine görä, eger ol mülküň bahasy şerigatda bellenen nisaba 
(ölçege), ýagny, 140 mysgal kümüşe ýetse, ol adama Gurbanlyk çalmak wajyp 
bolýar. Başga bir rowaýata görä bolsa, eger ol mülkden alnan hasyl ýa-da peýda 
bir ýyllyk geregini ýapýan bolsa, oňa-da Gurbanlyk wajyp bolýar. Ýene bir 
rowaýata görä, eger ol mülkden alnan hasyl ýa-da peýda bir aýlyk geregini 
ýapýan bolsa, ondan galany-da şerigatyň bellän ölçegine (nisaba) ýetýän bolsa, 
ol adama-da Gurbanlyk wajyp bolýar.  
Mesele: Eger çörek bişirýän adamyň şerigatyň bellän ölçegine (nisaba) ýetýän 
uny, bugdaýy, duzy we beýleki zatlary bar bolsa, oňa Gurbanlyk wajyp bolýar. 
Mesele: Bir adamyň belli bir möhlet bilen beren algysy bar bolsa, emma şol 
wagt Gurbanlyk mal satyn alar ýaly puly ýanynda ýok bolsa, oňa Gurbanlyk 
wajyp bolmaýar.  
Mesele: Bir adamyň başga bir bankrot bolan (zyýan çekip emlägini elden 
gideren) we özüniň bergidardygyny boýnuna alýan adamdan algysy bar bolsa, 
ýöne Gurbanlyk maly satyn almaga ýanynda serişdesi bolmasa, tä algysyny 
alýança ol adama Gurbanlyk wajyp bolmaýar.  
Mesele: Bir adam başga bir bankrot bolmadyk, ýöne özüniň bergidardygyny 
boýnuna alýan adamdan algysy bar bolsa, emma Gurbanlyk günleri Gurbanlyk 
maly satyn almaga serişdesi-de bolmasa, onuň üçin karz almak hökman däl. 
Emma algydaryň göwnüne şeýle bir güman gidip: “Gurbanlyk maly satyn almak 
üçin gerek puly bergidardan soraýsam belki ol bergisini berer” diýip umyt etse, 
onda Gurbanlyk malyň bahasyny şol bergidaryndan talap etmegi (soramagy) 
hökmanydyr. 
Mesele: Möhletsiz mehriýesi bolan (gelinlik hakyny, galyň hakyny almak üçin 
belli bir möhlet bellenmedik) aýal üçin Gurbanlyk wajypdyr. Emma aýalyň 
mehriýesi (gelinlik haky) belli bir möhletli bolsa, onuň ýanýoldaşy (äri) baý 
bolsa-da, aýalyň özüne Gurbanlyk wajyp bolmaýar.   
Mesele: Bir baý adam Gurbanlyk üçin goýun satyn alan bolsa, emma onuň 
goýny ýiten bolsa, ol adamyň emlägi-de kemelip, şerigatyň bellän ölçeginden 
(nisabyndan) az bolsa, Gurbanlyk günleri başga bir goýun almak oňa wajyp 
däldir.  
Mesele: Bir aýalyň öz adyna bir öýi bar, onuň bahasy-da şerigatyň bellän 
ölçegine (nisabyna) ýetýär. Ol aýal öz äri bilen şol öýde bile ýaşaýar. Eger-de bu 
aýaly äriniň başga bir öýde ýaşatmaga mümkinçiligi bar bolsa, onda öý eýesi 
bolan ol aýalyň boýnuna Gurbanlyk çalmak wajyp bolýar. Eger-de äriniň bu 
aýaly başga bir öýde ýaşatdyrmaga mümkinçiligi ýok bolsa, bu ýagdaýda öý 
eýesi bolan ol aýala Gurbanlyk çalmak wajyp däldir. 
Mesele: Eger bir adamyň şäriginiň elinde gaýyp maly-emlägi bar bolsa (ýagny, 
puly, maly başga ýerde, bile işleşýän şäriginiň elinde bolsa)  we öz ýanynda-da 
altyn, kümüş ýa-da öý goşlary ýaly Gurbanlyk mal satyn almak üçin ýeterlik 
serişdesi bar bolsa, bu adama Gurbanlyk çalmak hökmandyr. 
Mesele: Eger bir adamyň 1 sany Kuran kitaby bar bolsa, onuň bahasy-da 200 
dirheme (şerigatyň ölçegine) ýetýän bolsa we ol Kurany gowy okap bilýän 
bolsa, Gurbanlyk onuň boýnuna wajyp däldir. Tapawudy ýok, Kurany dowamly 

okaýan bolsun ýa-da ýaltalyk edip okamaýan bolsun, ondan peýdalanmaýan 
bolsun. Emma Kurany gowy okap bilmeýän bolsa, onda Gurbanlyk bu adama 
wajyp bolýar. Kurandan başga-da dürli görnüşli dini kitaplar we hadyslar 
hakynda hem şular ýaly höküm bardyr.  
Düşündiriş: Ýagny, Kuranyň eýesiniň boýnuna Gurbanlygyň wajyp 
bolmagynyň ýa-da bolmazlygynyň şerti onuň Kurany okap bilişine we okap 
bilmeýşine baglydyr. Beýleki dini kitaplar we hadyslar barada hem edil 
Kuranyňka meňzeş höküm berilýär. Ýagny, eger ol adam alym, ahun bolup, bu 
hili kitaplardan peýdalanyp başarýan bolsa, şeýle kitaplarynyň bolany bilen oňa 
Gurbanlyk wajyp bolmaýar. Emma kitaplary okap, öwrenip, olardan peýdalanyp 
bilmeýän bolsa we ol kitaplaryň bahasy-da şerigatyň ölçegine (140 mygal 
kümüşe) ýetýän bolsa, onda bu adama Gurbanlyk çalmak wajyp bolýar.  
Mesele: Bir adamyň gaýyp maly (ýanynda bolmadyk puly, zady) bar bolsa we 
Gurbanlyk günlerinde ol emlägi elýeterinde bolmasa, onda oňa Gurbanlyk 
wajyp däldir. Çünki emläk elýeterde däl bolsa ol adam pakyr (garyp) hasap 
edilýär. Hat-da garyp bolany üçin başgalar oňa sadaka hem berip bilerler.   
Mesele: Bir baý adam Gurbanlyk üçin goýun alypdyr we ol goýun ýitipdir. Ol 
adamyň emläginiň möçberi-de kemelip, şerigatyň bellän ölçeginden 
(nisabyndan) azalyp, garyp düşüpdir. Gurbanlyk günleri gelende bu adama 
başga goýun almak gerek däl, çünki Gurbanlygyň wajyp bolan wagtynda 
şerigatyň bellän ölçegi (nisaby) şert bolup durdy. Şu sebäpli wajyp bolmagyň 
şerti, ýagny, baý bolmaklyk şerti bitmedi. Hat-da Gurbanlyk döwründe garyp 
düşen ol adam ýitiren goýnuny tapsa-da, Gurbanlyk çalmak onuň boýnuna 
wajyp däldir. Çünki wajyp bolmaklyk wagty ol adam garypdy.   
Mesele: Eger-de bir adam Gurbanlyk üçin alan malyny ýitirip, oňa derek başga 
bir mal alyp soýan bolsa (şol wagt ol adam baý bolsa), ondan soňra ýiten mal 
tapylsa (şol wagt hem ol adam garyp bolsa), garyp düşenligi sebäpli tapylan 
maly sadaka bermekligi gerek däl.  
 
4-nji şert – Wagt :  
Gurbanlygyň başlanýan wagty: Şäherde we baýram namazy okalýan ýerde 
ýaşaýan adamlar üçin Baýram namazy okalandan soň başlanýar. Mundan 
başga ýerde ýaşaýanlar üçin bolsa Gurban (Zilhijje) aýynyň 10 gününde gün 
dogansoň başlanýar.  
Gurbanlyk wagtynyň soňy: Gurbanlygyň 3-nji güni gün batmazdan öň, ýagny 
Gurban (Zilhijje) aýynyň 12-i güni agşamdan ozal. 
 
Mesele: Gurbanlyk çalmak üçin mustahab (has sogaply) bolan wagt: Baýram 
namazy okalýan ýerdäkilere Baýram namazynyň hutbasyndan soň, başga 
ýerdäkilere gün dogandan soňdur.  
Mesele: Eger Baýram namazy okalyp bolansoň, ymam bir tarapa salam beren 
wagty Gurbanlyk çalnan bolsa, ol dogrudyr. 
Mesele: Eger-de Baýram namazy okalyp durlan wagty Gurbanlyk çalnan bolsa, 
bu dogry däldir. 

Düşündiriş: Wagt hakynda: Asyl şert Gurbanlyk malyň çalynýan ýerdir, mal 
eýesiniň ýaşaýan ýeri şert däldir. Eger Baýram namazy okalýan ýerde ýaşaýan 
bir adam öz Gurbanlyk malyny çalmak üçin Baýram namazy okalmaýan ýere 
äkitse, ýagny, şäheriň daşyna çykyp namazy sapary bolunýan aralyga äkitse, ol 
adamyň öz Gurbanlyk malyny gün dogandan soň we Baýram namazyndan öň 
hem çalmaga rugsady bardyr. 
Mesele: Eger Gurbanlygyň 1-nji güni bir sebäp bilen Baýram namazy wagtynda 
okalmasa, Gurbanlygyň 2-nji güni Baýram namazy okalmaka Gurbanlyk 
çalmaga rugsat edilýär. Çünki Gurbanlygyň 2-nji güni Baýram namazy kaza 
edilip (wagtynda okalmadyk namazyň öwezini dolmak üçin) okalýar, eda (öz 
wagtynda okalýan namaz ýaly) edilip okalmaýar. 
Mesele: Gurbanlygyň 1-nji güni ymam Baýram namazyny günortana çenli yza 
şüýşürse we bu namazy öýle namazyň girýän wagtyna çenli okamasa, bu 
ýagdaýda Gurbanlyk maly Baýram namazdan öň çalmaklyk dogrudyr. Çünki 
öýle namazyň wagtynyň girmegi bilen, Baýram namazynyň eda edilmesi tamam 
bolýar (ondan soň kaza edilip okalýar). Gurbanlygyň 2-nji ýa-da 3-nji günleri 
okalan  Baýram namazy-da, ozal hem belläp geçişimiz ýaly, kaza edilip okalýar. 
Bu ýagdaýda esasy zat kaza däl-de eda edilip okalmagynyň tertibini saklamak 
hökmanydyr (ýagny, eda edilýän wagtynda okap bitirjek bolmaly). 

Umuman, Gurbanlyk çalynýan wagt 3 gündir, ýagny Gurban (Zilhijje) 
aýynyň 10, 11 we 12-i günleridir. Bularyň içinde iň gowy gün Gurbanlygyň 1-
nji günüdir, ondan soň 2-nji güni, ondan soň 3-nji güni.  
Gurbanlygy gije-de, gündiz-de çalsa bolýar. Emma Gurbanlygy gije çalmak 
mekruhdyr.   
 

6. Eger bir şäherde iki ýerde baýram namazy okalsa 
Eger bir şäherde 2 ýerde Baýram namazy okalsa, mysal üçin, ymam bir adamy 
öz ýerine orunbasar edip bellese we oňa jemagat metjidinde ýarawsyz, garry we 
uzak ýola ýaramaýan ş.m. adamlar bilen Baýram namazyny okamagy buýursa, 
özi bolsa Baýram namazyny okamak üçin çöle (sähra) gitse näme etmeli? 
Hezreti Kerhi Rahmatullahi aleýh aýdypdyr: “Metjitleriň her biri öz 
namazlaryny okasa, Gurbanlyk çalmaga rugsat berilýär”. Ymam Muhammet 
Rahmatullanyň ýazan “Asyl” atly kitabynda şeýle diýlipdir: “Eger metjitdäki 
adamlar namaz okasalar, “Kyýasa” görä, Gurbanlyk çalmaga rugsat berilmeýär, 
emma “Istihsana” görä, (şol ýerde Baýram namazyny okanlara we şol ýerde 
ýaşaýanlaryň hemmesine) Gurbanlyk çalmaga rugsat berilýär.  
Mesele: Emma Baýram namazy okalmaly bir şäherde ýa-da obada belli bir 
sebäp bilen (Soltanyň (Döwlet ýolbaşçysynyň) ýok bolmagy ýa-da pitneçi 
adamlaryň gozgalaň turuzmagy bilen) Baýram namazy okalmasa, bu ýerde 
ýaşaýan adamlar öýle namazynyň wagtyndan soň Gurbanlyk çalyp bilerler. 
Emma Gurbanlygyň 2-nji we 3-nji günleri öýleden öň hem çalyp bilerler.  
Emma “Fetawi Bezzaziýede” şeýle getirilipdir: “Has ygtybarly bolan gürrüňe 
görä, bir sebitde ýa-da ýurtda fitret (dini dessurlaryň tutulmaýandygy ýa-da pes 
tutulýandygy) sebäpli ymam namaz okamasa, onda Gurbanlyk daň atandan soň 
çalnyp bilner.  

Mesele: “Bedaýa as-Sanaýe” kitabynda şeýle getirilipdir, ýagny, eger bir 
şäherde pitne ýüze çykyp, Soltan tarapyndan Baýram namazyny okajak ymam-
da belli edilmedik ýagdaýynda Kyýas asla görä şeýle etmeli: bu şäherde 
Gurbanlyk çalmagyň wagty edil Baýram namazy okalmaýan obalardaky ýaly 
daň atandan soň bolmalydyr. Emma Istehsan asla görä (has gowy bolany-da 
şudur), Gurbanlyk çalynmaly wagty Gurban aýynyň 10-y güni gün öýlä agandan 
soň bolmalydyr. Çünki mekan – Baýram namazy okalýan ýerdir. Eger ymam 
baýram namazy okamaklyga taýýar bolan bolsa, emma belli bir delillere görä 
(mysal üçin ymam kesellän bolsa) baýram namazy wagtynda okalmasa, bu 
ýagdaý sebäpli Aslyň hökümi-de üýtgemeýär. Ýagny, ymam baýram namazyny 
okamaga taýýar, ýöne ymam ýarawsyz bolany üçin ýa-da başga hili sebäplere 
görä namaz okalmandyr. Şu ýagdaýda gün heniz öýlä agmanka Gurbanlyk 
çalmak dogry däldir. Ýokarda agzalyp geçilen meselede hem edil şunuň ýaly 
(ýagny, Gurbanlyk gun öýlä agandan soň çalynmaly).  
 

7. Eger ymam namazy täretsiz okasa 
Mesele: Eger ymamyň täretsiz namaz okanlygy subut edilse we bu ýagdaý heniz 
adamlar dargamanka bilinse, rowaýatlaryň hemmesinde aýdylşyna görä, ymam 
Baýram namazyny adamlar bilen täzeden gaýtalap okamaly. Emma şu ýerde 
başga bir mesele ýüze çykýar, ýagny “Eger bir adam Gurbanlygyny baýram 
namazy täzeden gaýtalanyp okalmanka çalan bolsa hökümi näme?”. Bu mesele 
boýunça dürli pikirler (rowaýatlar) bar. 
 

8. Eger Gurban aýynyň onudygy öýleden soň belli bolsa 
Eger adamlar üýşüp ymamyň ýanyna öýleden soň gelseler we şu günüň Gurban 
aýynyň onudygyna şaýatlyk berseler, onda adamlara Gurbanlygyny şol gün 
çalmaga rugsat edilýär we ol günüň ertesi ymam jemagat bilen Baýram 
namazyny okamaly. Emma şu günüň Gürban aýynyň 10-dygy irden 
(günortandan öň) belli bolsa, onda Baýram namazy okalmazyndan ozal 
Gurbanlyk çalmaga rugsat edilmeýär.  
 

9. Eger Baýram gününiň düýn bolandygy belli bolsa 
Eger ymam Baýram namazyny okan bolsa we ondan soňra Gurbanlyk çalnan 
bolsa, ondan soňra Baýram namazynyň güni düýn bolandygy belli bolsa, hem 
okalan Baýram namazy, hem çalnan Gurbanlyk dogry hasap edilýär.  
Mesele: Eger bir adam Gurban aýynyň 10-ny güni Baýram namazyndan öň öz 
Gurbanlygyny çalan bolsa, ondan soňra bu günüň Gurban aýynyň 11-digi belli 
bolsa, onuň çalan Gurbanlygy dogry bolýar.  
 

10. Eger Gurbanlygyň birinji günidigi şek edilse, onuň hökümi näme? 
Eger şu günüň Gurbanlygyň 1-nji günüdigine şek-şübhe edilýän bolsa, bu 
ýagdaýda gowusy (mustahab bolan amal) Gurbanlygy çalmagy 3-nji güne 
galdyrmaly däl. Eger Gurbanlygyň 1-nji güni şek edilip, mal 3-nji gün çalnan 
bolsa, onda gowusy (mustahab) Gurbanlygyň eýesi bu malyň etinden iýmesin 
we Gurbanlyk malyň hemmesini sadaka bersin. Çünki malyň damagy Gurbanlyk 

çalynmaly wagtyndan başga wagtda çalnyp, sadakadan başga zada berilse, onda 
ol adamyň boýundaky borjy bitmeýär.  
 
11. Gurban (Zilhijje) aýynyň ony gijesi Gurbanlyk çalmaga rugsat barmy? 

 
Gurban aýynyň 10-na geýçän gijesi (9-y güni gun batandan soň) Gurbanlyk 
çalmaga rugsat berilmeýär. Çünki bu gije çalnan Gurbanlyk, bellenen 
wagtyndan öň çalnan Gurbanlyk bolýar, ýöne 11-i we 12-si gije çalmaga rugsat 
edilýär. Emma aslynda Gurbanlyk maly gije çalmak mekruh hasaplanýar.  
Mesele: Mustahab (gowy görülýän) amal isleseňiz şudur, ýagny, Gurbanlyk gije 
däl-de gündiz çalynsa halanýandyr. Çünki damak çalmagyň hökümlerini dogry 
berjäý etmäge gündizine mümkinçilik köpdür.  
 

12. Nähili haýwany Gurbanlyk üçin öldürip bolýar? 
Şular ýaly haýwanlary (Erkegi-urkaçysy 
tapawudy ýok.) Gurbanlyk edip bolýar: 
1) Goýun we geçi;  

2) Sygyr we gäwmiş;  

3) Düýe.  
 
 

13. Ýabany haýwany Gurbanlyk üçin çalyp bolarmy? 
Ýabany haýwany Gurbanlyk üçin çalmak bolanok. Eger bir haýwan ýabany we 
öý haýwanyň gatyşmagyndan dogan bolsa, bu ýagdaýda onuň enesi 
ygtybarlydyr. Eger enesi öý haýwany bolsa Gurbanlyk etmäge rugsat edilýär, 
eger enesi ýabany bolsa rugsat edilmeýär.  
 

14. Gürbanlyk ediljek mallaryň ýaşy barada 
1. Goýun, geçi: 6 aýlyk şu şert bilen: göwresi uly bolmaly, ýanyndaky gezip 
ýören mallar bilen deň bolmaly, ýöne şolardan kiçi bolmaly däl. Eger 
ýanyndaky mallar bilen deň bolman, kiçi görünýän bolsa, onda hokman 1 ýaşan 
bolmaly.  
2.    Sygyr we gäwmiş: Doly 2 ýaşan bolmaly.  
3.    Düýe: Doly 5 ýaşan bolmaly.  
Mallaryň ýokarda agzalan ýaşlary iň kiçi bolan ýaşy çäklendirmek üçindir. Eger 
ondan näçe ýaş uly bolsa-da çäklendirme ýokdur.  
Düşündiriş: Eger bir adam ýokarda bellenen ýaşdan kiçi ýaşly maly Gurbanlyk 
üçin çalsa, ol Gurbanlyk hasaplanmaýar. Eger-de ol görkezilen ýaşlardan uly 
bolsa Gurbanlyk hasaplanýar. 
Düşündiriş: Guzyny, owlagy, göläni we köşegi Gurbanlyk etmäge rugsat 
edilmeýär.  

15. Bir baş maly näçe adam bolup Gurbanlyga soýsalar dogry bolýar? 
1. Goýun we geçi soýmaklyk diňe bir adama rugsat edilýär. 
2. Sygyr we düýe soýmaklyk 1-den 7 adama çenli rugsat edilýär. Ýöne munuň 
şerti hiç biriniň paýy soýlan malyň 7/1 (ýediden bir) böleginden az bolmaly däl.   
Eger biriniň paýy 7/1 bölekden az bolsa, beýlekileriň hem Gurbanlygy dogry 
bolmaýar.  
Düşündiriş: Sygyry we düýäni 7 adam bolup paýlaşyp bilerler, ýöne munuň 
şerti olaryň hemmesiniň niýeti “gurbat” üçin (Allatagalaga ýakynlaşmak üçin) 
bolmalydyr, hat-da “gurbat” niýetleri dürli-dürli bolsa-da kabul edilýändir. 
Mysal üçin: Mala şärikleriň biri “Gurbanlyk üçin”, beýleki biri bolsa “dem üçin” 
(Haj ýa-da umra wagty düzgünleri bozany üçin boýnuna wajyp bolan jerimä 
dem diýilýär) diýip niýet etseler-de ikisiniňki hem dogry bolýar, çünki iki niýet-
de Allatagalaga ýakynlaşmak üçin edilen niýetdir. Emma 7 sany şäriklerden 
biriniň niýeti Allatagalaga ýakynlaşmak (gurbat) däl bolsa, mysal üçin, 
“huruşlyk üçin et edinerin” diýen niýet bilen Gurbanlyk ediljek mala goşulan 
bolsa, onda şärikleriň hiç biriniň Gurbanlygy dogry bolmaýar.  
 

16. Eger 7 sany adam 1 düýäni ýa-da sygyry Gurbanlyk etmek üçin şärik 
bolsalar we ol adamlaryň biri Gurbanlyk çalynmazyndan öň dünýäden 

ötse, bu merhumyň mirasdüşeri onuň paýynyň-da merhumyň tarapyndan 
Gurbanlyk üçin çalynmagyna razylyk berse hökümi nähili bolýar?  

Bu barada “Bährul-amyýk” kitabynda şeýle diýilýär: 
“Asyl” atly kitapda aýdylyp geçilişi ýaly, haçan-da 7 adam bir baş uly mala 
(sygyra ýa-da düýä) şärik bolsalar, olardan biri malyň damagy çalynmazdan öň 
dünýäden ötse we onuň mirasdüşeri şol merhumyň tarapyndan Gürbanlyk 
çalmaga razylyk berse, Istihsan höküme görä, dogrudyr. Emma, Kyýasa görä, bu 
dogry saýylmaýar. Çünki her wagt şäriklerden biri ölse, Gurbanlyk çalmaklyk 
borjy öleniň boýnundan aýrylýar, mirasdüşeriniň merhumyň adyndan çalmagy 
bilen bu Gurbanlyk bolmaýar we onuň (ýagny, merhumyň) paýyny diňe huruşlyk 
we et üçin ulanyp bolar. 
Emma Istihsanyň delili şeýle: Ölmeklik merhumyň tarapyndan takarrub 
tapmaklyga (Allatagalaga ýakynlaşmaklyga) päsgelçilik döretmeýär. Şu sebäpli-
de öliniň adyndan sadaka bermek we Gürbanlyk etmek dogrudyr. Sahyh bolan 
rowaýatda şeýle getirilipdir: “Resulalla salli Allahu aleýhi wesellem 2 sany 
goýny Gurbanlyk üçin çalypdyr. Birini öz adyndan we birini-de ummatynyň 
adyndan”.  
 
17. Bir adam bir sygyry ýa-da düýäni özi satyn alandan soňra bu mala ýene 

6 adamy şärik edip belermi?  
Eger bir adam ýeke özi üçin Gurbanlyk niýeti bilen bir sygyr satyn alan bolsa, 
soňra ýene 6 adamy muňa şärik etse, mekruhçylygy bar bolsa-da oňa rugsat 
edilýär. Çünki “Bir sygyr 7 goýnyň deregini tutýar” diýlen höküm bar. Emma 
satyn alan wagty “bu mala özünden başgalary-da şärik goşaryn” diýip niýet eden 
bolsa, bu mekruh bolmaýar. Şoňa görä, şärik bolmaklyk niýeti mal satyn 
alynmazdan öň amala aşyrylsa has gowy bolar.  

Bu aýdylyp geçilen höküm baý bolan adama degişlidir. Eger maly satyn alan 
adam garyp bolsa, bir sygyry satyn almak bilen ony tutuşlygyna özi boýnuna 
wajyp aýlandyrýar. Netijede bu mala başga birini şärik etmäge garyp adam üçin 
rugsat berilmeýär. Bu maly diňe öz adyndan Gurbalyk üçin çalmaly bolýar. 
“Fetawaýi Bezzaziýe” kitabynda bu meseläniň hökümi şeýle getirilipdir: “Eger 
bir adam sygyr ýa-da düýe satyn alansoň ýene-de 6 adamy şärik etse, Istihsan 
kowla görä, bir şert bilen muňa rugsat berilýär, ýagny, her bir adamyň paýyna 
Gurbanlyk malyň 7/1 (ýediden bir) bölegi düşmelidir”.  
 
18. Sygyra ýa-da düýä şärik bolup goşulmakdaky käbir meseleler hakynda 

“Fetawaýi Tatarhaniýe” kitabynda “Fetawaýul-atabiýe” kitabyna salgylanyp 
şeýle ýazylypdyr: 

Eger 5 sany adam (bir sygra ýa-da düýä) şärik bolsalar, şärik bolansoňlar 
şol 5 adamdan dördüsi başga bir adamy çagyryp, öz paýlaryndan berip, ony 
özlerine şärik etseler bu dogry hasaplanýar. Çünki bu ýagdaýda şärikleriň sany 6 
adam bolýar we her bir şärigiň paýy-da 7/1 (ýediden bir) bölekden köp bolýar 
(rugsat edilýän şert adam başyna 7/1 bölekden az bolmaly däl).  

Eger 3 adam şärik bolup, 1 (bir) uly mal alsalar. Şol şäriklerden biri bu 
maldan özüne düşýän paýyna başga bir adamy şärik etse, soňra bu ikisi 
Gurbanlyk malyň 3/1 (üçden bir) bölegini öz aralarynda paýlaşsalar, bularyň 
Gurbanlygy dogry bolýar.  Sebäbi olaryň hersine azyndan 7/1 bölek paý düşýär. 

Eger şärikleriň biri daşyndan gelen başga bir adamy tutuş malyň 7/1 
(ýediden bir) bölegi üçin şärik etjek bolsa, bu bir şert bilen dogry bolýar. Ýagny, 
muňa beýleki şärikler razy bolup, rugsat berseler. Emma beýleki şärikler muňa 
razy bolmasalar, ol adamyň daşyndan şärik çagyrmasy dogry däldir. Sebäbi 
daşyndan gelen adam diňe “gel maňa şärik bol” diýip, özüni çagyran adamyň 
paýyndan 7/1 bölegi alyp biler, emma razyçylyk bolmany üçin beýleki şärikleriň 
paýyndan alyp bilenok (Netije-de täze gelene düşýän paý tutuş malyň 7/1 
böleginden az bolýar). Ynha, şu delil bilen şerigat muňa-da rugsat berenok. 
Eger-de Gurbanlyk mala şärik bolanlardan biri däl-de ikisi daşyndan geleni 
özlerine şärik etmek isleseler, bu ýagdaý hem dogry däldir, oňa-da rugsat 
berilenok (Sebäbi bu ýagdaýda hem täze gelene düşýän paý tutuş malyň 7/1 
böleginden az bolýar). 

Mesele: Eger 5 adam bolup bir sygyr satyn alyp, şärik bolan bolsalar. Ondan 
soňra ýene-de bir adam bu sygyra şärik bolmak islese. Ilki şärik bolan 5 adamdan 
dördüsi muny kabul etse we bir adam-da razyçylyk bermese. Bu ýagdaýda 
Gurbanlyk çalmaga rugsat berilýär. Emma şärikler ilki başda 6 adam bolup, 
olardan 5 adam razyçylyk berip, 1 adam-da razy bolmasa, bu ýagdaýda 
Gurbanlyk çalmaga rugsat edilmeýär. 
Düşündiriş: Çünki birinji meselede (ýagny, jemi 5 adam şärik bolanda) 1 
adamyň razyçylyk bermäni bilen-de 4 adamyň razylygy bilen ýene bir adamy 
şärik goşmaklyk dogry, sebäbi ýagdaý şeýle bolsa-da,  soňky gelen adamyň 
paýynyň mukdary tutuş malyň 7/1 böleginden az däl, belki-de köpräk bolýar. 
Emma ikinji meselede 6 adamdan biri razy bolmasa, täze gelen adama 7/1 

bölekden az paý düşýär. Eger-de her kime düşýän paý 7/1 bölekden az bolsa hiç 
wagt Gurbanlyk çalmak bolmaýar.  
 

19. Paýlaryň (ülüşleriň) deň bolmaklygy hökmanmy? 
 
Bir baş (sygyr ýa-da düýe) mala 7 adamdan az şärik bolmaklygy hiç bir şek-
şübhesiz dogrudyr. Mysal üçin, 2 adam ýa-da 3 adam ýa-da 4 adam ýa-da 5 adam 
ýa-da 6 adam bolup bir sygyra ýa-da düýä şärik bolup bilerler. Munuň delili 
şudur, ýagny, eger her bir paý 7/1 bölege deň bolanda dogry saýylýan bolsa, bir 
paý 7/1 bölekden köp bolsa, muňa has-da dogry diýilýändir. Paýlar deň bolsun 
ýa-da deň bolmasyn tapawudy ýok. Mysal üçin, bir adama tutuş malyň ýarysy, 
başga birine 3/1 (üçden biri) we ýene birine bolsa 6/1 (altydan biri) paý bolup 
düşüpdir. Bu ýerde esasy şert: her birine düşýän paýyň möçberi tutuş malyň 7/1 
(ýediden bir) böleginden az bolmasa bolýar.  
 

20. Tölenen puluň möçberine görä Gurbanlygy paýlaşmaklygyň hökümi. 
 

“Uzhiýuz-Zagfirani” kitabynda şeýle getirilipdir: 
Eger 3 sany adam aşakdaky ýaly şert bilen bir sygyra şärik bolsalar: 
Birinji adam 4 dinar, ikinjisi 3 dinar we üçünjisi bolsa 1 dinar pul töläpdir. Bu 
pula (8 dinara) bir sygyr satyn alýarlar. Eger malyň etini her kimiň tölän puluň 
mukdaryna laýyklykda paýlaşmaklyk şerti bilen Gurbanlyk edilse dogry 
bolmaýar. (sebäbi, 1 dinar tölän adamyň paýyna Gurbanlyk malyň 8/1 bölegi 
düşýär we netijede Gurbanlygyň 7/1 bölekden az bolmazlyk şerti bozulýar). 
Eger sygyr ýa-da düýe iki adamyň arasynda çalynsa, bu mesele boýunça 
ulamalaryň arasyndaky höküm dürli-dürlidir. Birnäçesi “dogry däl”, birnäçeleri 
bolsa “dogry” diýipdirler. Şu hili höküm bilen fakyh Abul-Leýs we Sadruş-Şehid 
Burhanul-A’ämme hem höküm edipdirler (ýagny, “dogry” diýip hasaplapdyrlar). 
Şonuň ýaly-da, “Fakyhul-Jermini” we “Fetawaýi Gyýasiýe” kitaplarynda hem bu 
sözüň (ýagny,“dogry” diýilmeginiň) ygtybarlydygy aýdylypdyr.   
“Fakyhul-Jermini” kitabynda şeýle düşündirilipdir: 3 sany adam bir sygyra şular 
ýaly şert bilen şärik bolýarlar: birinji adam 3 (üç) dinar, ikinjisi 2,5 (iki ýarym) 
dinar we üçinjisi-de 1 (bir) dinar (jemi 6,5 dinar) töleýärler. Bu pula bir sygyr 
satyn alýarlar. Eger etini her kimiň tölän pulunyň möçberine görä öz aralarynda 
paýlaşmak şerti bilen sygyr alyp, ony Gurbanlyk etseler, bu gurbanlyk dogry 
bolýar. Çünki birinji adama malyň etiniň 7/3,5 (ýediden üç bitin we ýarty) bölek 
paý, ikinji adama 7/2,5 (ýediden iki bitin we yarty) bölek paý we üçünji adama 
7/1 (ýediden bir) bölek paý düşýär.  
Düşündiriş: Bu meselede her kime düşýän etiň paýy 7/1 (ýediden bir) bölekden 
az bolmasa, Gurbanlygyň dogry bolýandygy görkezilýär, hat-da tölenen puluň 
möçberi malyň bahasynyň 7/1 böleginden az hem bolsa.  
Emma eger tölenen pulüň möçberi 7/1 bölekden az bolup, et hem puluň 
möçberine salgylanmak şerti bilen paýlansa, Gurbanlyk dogry bolmaýar. Çünki 
hiç kimiň etden alýan paýy 7/1 bölekden az bolmaly däl.  

21. Bir sygyry ýa-da düýäni 2 adam deň paýlaşyp, Gurbanlyk edip 
bilerlermi? 

7/1 (ýediden bir) bölegiň ýarysy 7/1 (ýediden bir) bölege degişli bolýar. Diýmek 
bu huruşlyk et hasaplanmaýar. 
Düşündiriş: Iki adam bir sany sygyry ýa-da düýäni şärik bolup Gurbanlyk 
etseler, olaryň her birine malyň 7/3 (ýediden üç) bitin bölek we ýene-de ýarym 
bölek paý düşýär (ýagny, ýediden üç ýarym bölek paý). Bu ýarym bölek paý hiç 
hili mesele döretmeýär we ikisiniň-de Gurbanlygy dogry bolýar.  
Ýagny, Gurbanlygyň dogry bolmagy üçin 1 paýyň doly bolmagy hökman däl. 
Tutuş Gurbanlykdan her kime 7/1 (ýediden bir) bölek paý düşen bolsa, şol 7/1 
bölekden artykmaç ýene-de ýarym bölege ýakyn (köpräk ýa-da azrak) paý düşse, 
şol artykmaç düşen etiň bölegi-de 7/1 (ýediden bir) bölege degişli (7/1-iň içinde) 
edilip, ol adamyň Gurbanlygy dogry hasaplanýar. (Ýagny, her kime düşýän paýyň 
pesi 7/1 bölek bolmaly, ondan az bolmaly däl, köp bolanynyň zyýany ýok). 
 

22. Şärikli edilen Gurbanlygyň etini nähili paýlaşmaly? 
Şärikli edilen Gurbanlyk malyň etini hökman terezide çekip, şäriklere paýlamaly. 
Göz çaky bilen paýlamak bolanok. Emma her bir şärik bolan adamyň paýynyň 
üstüne bir mukdar malyň kellesi ýa-da aýaklary ýa-da derisi goşulyp paýlansa, 
onda göz çak bilen paýlaşmaga rugsat edilýär.  
Düşündiriş: Mysal üçin, bir adama malyň kellesiniň bir bölegi, beýleki birine 
biraz garyn, ýene birine bolsa aýak ýetse dogry bolar. Şärikleriň her birine malyň 
kelle-aýagynyň bir bölegini ýetirmek hökman däl.  
 

23. Näme üçin düýäniň ýa-da sygyryň etini şärikleriň arasynda  
göz çaky bilen (takmynan edip) paýlamaga rugsat berilmeýär?  

Çünki göz çak bilen, ýagny, takmynan edip paýlamakda bir zady birine temlik 
(emläk ýa-da eýelik etmek hökmünde bermeklik) manysy bar. Sebäbi edil üstesine 
(prosentine) berilýän zatlar ýaly, et hem göterim (süýthorluk) bilen berilýän zat 
hasap edilýär, şonuň üçin muňa rugsat edilmeýär.  
 
24. Eger şärikler razy bolsalar we biri-biri bilen halallaşsalar, göz çaky bilen 

paýlaşmaga rugsat berilýärmi? 
Ýok, rugsat berilmeýär. Çünki göterime (prosentine berilýän) emläk öz 
aralarynda halallaşmak we razylaşmak bilen halal bolmaýar (bu amal şerigatda 
haram edilen amal, ol sebäpli “men göz çak bilen paýlanmaklyga razy, 
halallaşdym” diýeni bilen halal bolmaýar). Şeýle hem bu bir “hebeýi moşaag” 
(soňra goşulan zady birine bermek, bagyşlamak) manysyndadyr. Şular ýaly kime 
degişlidigi heniz belli bolmadyk, gümürtik bolan zady paýlaşmaga rugsat 
berilmeýär. (Mysal üçin: Bir adamyň 5 gektar ýeri bar. Ol ölensoň 5 çagasynyň 
hersine 1 gektardan paý düşýär. Çagalarynyň biri heniz öz paýynyň haýsy 
bölekden ybaratdygyny anyklamanka, “men öz paýymy pylana bagyşladym, 
berdim” diýse, bu “hebeýi muşaag” bolýar, bu dogry däl. Sebäbi oňa degişli 1 
gektar ýer bölegi sag tarapdamy, çep tarapdamy, ortadamy belli däl. Ilki özüne 
düşýän ýeriň çagini ölçäp, belli etmeli, ondan soňra “ynha şu ýer meniňki, muny 

pylana bagyşladym ýa-da berdim” diýip biler). Gurbanlyk maly terezide 
çekmäni, göz çak bilen paýlamak-da, edil heniz özüňki däl bolan zady başga 
birine berdim, bagyşladym diýen ýalydyr. 
 
25. Eger-de bir adam bir düýäni özi, aýaly we uly ýaşly çagalary üçin satyn 
alyp, Gurbanlyk üçin damagyny çalsa we etini-de paýlamasa näme bolar? 

 
Eger bir adam özi, aýaly we uly ýaşly çagalary üçin bir düýäni alyp, Gurbanlyk 
çalsa we etini-de paýlamasa, bu dogry bolarmy ýa-da ýok? Zaahyr rowaýata 
görä, paýlaşmak şert däl. Çünki Gurbanlykdan maksat damak çalyp, gan 
çykarmakdyr we bu şert hem berjaý edilipdir. “Fetawiul-Hulase we Feýz” atly 
kitapda şeýle getirilipdir: Paýlaşmaklyk ýa-da paýlaşmazlyk özlerine baglydyr. 
Eger olardan biri garyp bolup, beýlekileri-de baý bolsa, onda garyp adamyň 
sadaka bermek üçin öz paýyny almaklygy lazymdyr (hökmandyr).  
 

26. Gurbanlyk üçin çalmaga haýsy haýwan has gowy ? 
Gurbanlyk üçin haýwanlardan iň artykmajy we has gowusy ilki bilen düýedir, 
soňra sygyr, soňra goýun, ondan soňra geçidir.  
Eger sygyryň etiniň 7/1 (ýediden bir) böleginiň agramy we bahasy bilen bir 
goýnuň etiniň agramy we bahasy deň bolsa, onda 1 goýun çalmaklyk sygyryň 7/1 
bölegine paýa girmekden gowudyr. Emma diňe bahasy deň bolsa, haýsy 
haýwanyň eti tagamly bolsa şol gowy hasaplanýar. Eger etiniň agramy we 
bahasy deň däl bolsa, onda haýsy biri köp bolsa şol gowudur.  
Mesele: Eger sygyr bilen öküziň eti-de, bahasy-da deň bolsa, onda sygyr gowy 
hasaplanýar. Çünki sygyryň eti öküziňkiden tagamlydyr.  
Mesele: Goç bilen ene goýnuň eti we bahasy deň bolsa, goç gowy hasaplanýar. 
Emma goýnuň eti köp ýa-da bahasy gymmat bolsa, onda goýun gowudyr.  
Mesele: Göwresi ulurak, semizräk hem-de Zaahyr rowaýata görä, daş keşbi 
owadanrak maly Gurbanlyk etmek mustahabdyr (edibilseň sogaby köpdür). 
 

27. Towugy ýa-da horazy goýnuň deregine Gurbanlyk edip bolarmy? 
Gurbanlyk etmeklik özüne wajyp bolmadyk adam Gurbanlyk wagty bir towugy 
ýa-da horazy Gurbanlyk üçin çalaýsa mekruhi-tehrime (ýagny, haram ýakyn 
bolan mekruh) bolýar, çünki bu amalda mejusylara (oda çokunýan-otparazlara) 
meňzemeklik bar.  
 

28. Mallardaky käbir kemçilikler Gurbanlyk üçin rugsat berilmegine we 
Gurbanlygyň dogry bolmagyna päsgel bermeýär 

1) Mal semiz bolsa, gotur bolanynyň zyýany ýok. Emma hor bolsa bolmaýar; 
2) Mal eneden dogma şahsyz bolsa-da Gurbanlyga bolýar; 

Düşündiriş: Malyň şahynyň ujy kesilen ýa-da döwülen bolsa, ony 
Gurbanlyga çalyp bolýar, emma bu kesik we döwük malyň “damak” ýerine 
ýeten bolsa Gurbanlyk edip bolmaýar. Bu ýerde “Damak” diýleni şahyň we 
süňküň içindäki ak reňli ýeridir. Bu ýer tirsek ýa-da topuk süňke meňzeýän 
agaryp duran süňkdür. 

3) Gulagynyň kiçi bolmagy Gurbanlyk etmek üçin zyýany ýokdur; 
4) Malyň gulagy deşilen bolsa ýa-da ýokardan aşak ikä bölünip kesilen bolsa, 

başgaça aýdylanda, dikligine dilik-dilik edilen bolsa, Gurbanlyk edip bolýar. 
Emma gulak keseligine kesilen bolsa, ony Gurbanlyk edip bolmaýar. 

5) Däli mal eger semiz bolup, özi otlap bilýän bolsa, Gurbanlyk edip bolmaýar; 
6) Agsak mal 3 aýakda ýöreýän bolsa we 4-nji aýagyny ýere basyp bilmeýän 

bolsa ony Gurbanlyk etmek bolanok. Emma 4-nji aýagyny gowşagrak bolsa-
da ýere basyp bilýän bolsa, şu ýagdaýy bilen gyşygrak, agsagrak ýöreýän 
bolsa-da zyýany ýok, ol mal Gurbanlyga ýaraýar; 

7) Mal üsgürýän bolsa-da Gurbanlyga ýaraýar; 
8) Agta edilen (biçilen) maly Gurbanlyk edip bolýar; 
9) Gysyr maly we dogurmakdan galan garry maly hem Gurbanlyk edip bolýar; 

10) Guýrugy örän kiçi ýa-da doglanda guýruksuz bolan mal Gurbanlyga ýaraýar; 
11) Endamyna gyzgyn demir bilen tagma basylan mal-da Gurbanlyga ýaraýar;  
12) Hiç hili keseli ýok bolsa, süýdi gelmeýän maly Gurbanlyk edip bolýar; 
13) Dişsiz mal. Eger otlap bilýän bolsa Gurbanlyk etmäge rugsat edilýär, otlap 

bilmeýän bolsa rugsat edilmeýär.  
14) Gözi gyýtar (gözi gyşyk, şully) mal Gurbanlyga ýaraýar; 
15) Ýüňi gyrkylan mal Gurbanlyga ýaraýar; 

 
29. Gurbanlyk etmek üçin rugsat berilmeýän haýwanlar 

 
1) Iki gözi kör bolan mal; 
2) Bir gözi kör mal; 
3) Gurbanlyk çalynjak ýere özi ýöräp baryp bilmeýän mal; 
4) Iki gulagy ýa-da guýrugy kesilen mal; 
5) Eneden dogma gulaksyz bolan mal; 
6) Bir gulagy düýbünden kesilen mal; 
7) Burny kesik mal; 
8) Emjegi kesilen mal; 
9) Çagasyna süýt berip bilmeýän mal; 

10) Dili ýok mal. Eger goýun bolsa rugsat bar, sygyr bolsa ýok; 
Malyň dili kesilen bolsa, sygyra rugsat berilmeýär, emma goýuna bir 
rowaýata görä rugsat berilýär, başga bir rowaýata görä rugsat berilmeýär. 

11) Emjegi çekilip, guran mal; 
12) Mal örän arryk bolsa, hala satyn alnan wagty arryk bolsun, hala ondan soň 

arryk düşen bolsun, tapawudy ýok. Eger ol malyň eýesi baý adam bolsa, bu 
maly Gurbanlyk calmaga rugsat berilmeýär. Eger mal eýesi garyp adam bolsa, 
şol mal arryk-da bolsa Gurbanlyk edip biler.  

13) Goýun we geçi malyň sagylýan emjeginiň biri eneden dogma ýok bolsa ýa-da 
kesel zerarly ýok bolan bolsa, bu mal Gurbanlyk üçin bolmaýar. Emma 
sygyryň ýa-da düýäniň bir emjegi ýok bolsa-da oňa rugsar berilýär. Eger 
sygyryň ýa-da düýäniň iki emjegi ýok bolsa, onda muňa rugsat berilmeýär.  

14) Hunsa bolan mal, ýagny iki jynsly mal (özünde hem erkeklik, hem urkaçylyk 
agzasy bar bolan mal) Gurbanlyk edilmeýär; 

15) Şatyr mal Gurbanlyga bolmaýar. “Şatyr mal” diýlip goýunlaryň arasynda diňe 
bir emjeginden süýt gelýän, sygyr we düýeleriň arasynda diňe iki emjeginden 
süýt gelip, beýleki emjeklerinden süýt gelmeýän mallara aýdylýar; 
Mesele: Mal damagy çalynjak ýerine baranda zarba görüp, aýagy döwülse, 
şol ýerde-de damagy çalynsa, ol dogry hasap edilýär. 
“Reddul-Muhtar” kitabynda şeýle getirilýär: Damak çalynjak wagty zarba 
görmegi sebäpli malyň maýyp bolmagy Gurbanlyga hiç zyýany ýokdur we 
onuň çalynmagy dogrudyr. 
Mesele: Satyn alnan wagty malyň iki gözi abat bolup, soň kör bolan bolsa ýa-
da gulaklary kesilse ýa-da guýrugy kesilse ýa-da aýagy kesilip, damak 
çalynjak ýere çenli özi ýöräp baryp bilmejek bolsa, bu Gurbanlyk malyň 
eýesi-de baý adam bolsa, onda bu mal Gurbanlyga ýaramaýar. Eýesi bu 
malyň ýerine başga bir sagdyn maly Gurbanlyk etmelidir. Emma malyň eýesi 
garyp adam bolsa, ony çalyşmak gerek däl. 

16) Öli zatdan başga zat iýmeýän maly (ýagny, diňe maslyk iýýän maly)  
Gurbanlyk etmäge rugsat berilmeýär; 

 
30. Damak çalynýan wagtyndaky berjaý edilmeli amallar 

- Damak çalynýan guralyň, ýagny, pyçagyň ýiti, kesgir bolmagy mustahabdyr. 
- Damak çalnandan soň tä malyň endamy sowaýança we dirilik alamaty malyň 

bedeninden doly gidýänçä garaşmaklyk mustahabdyr. Gurbanlyk malyň 
bedeni sowamaka, onuň derisini ýüzmek mekruhdyr. Ýagny, malyň endamy 
sowaýança, onuň derisini ýüzmeli däl, hat-da malyň boýnunuň içindäki akja 
ýülügini-de ýazdyrmaly däl. (Düşündiriş: Gan etiň we damaryň içinde bolýar. 
Etiň içindäki gan arassa, emmä damaryň içindäki gan nejis (hapa) gan 
hasaplanýar. Boýnuň içindäki akja ýülük damaryň içindäki ganlary daşyna 
çykarmaga kömek edýär. Eger şol ýülügi ýazdyrsaň, damaryň içindäki hapa 
ganlar daşyna çykamany, damaryň içinde galýar. Bu iş dogry däldir. Oňa 
görä, malyň damagyny özüňiz çalýan bolsaňyz-da, başga birine çaldyrýan 
bolsaňyz-da, şu meselä hökman dykgat etmeli, üns bermeli. Howlukmany, 
malyň endamyndan hapa ganlary çykaryp, endamy sowansoň, mal aýagyny 
kakmasyny goýansoň, ýülügini ýazdyryp, derisini ýüzüp başlamaly). 

- Has gowusy şudur ki eger Gurbanlyk malyň eýesi damak çalyp bilýän bolsa, 
öz eli bilen damak çalsyn. Çünki Hudaýa ýakynlaşmak amalyny özi bitirse 
ýagşy bolar. Eger özi gowy edip damak çalyp bilmeýän bolsa, onda başga 
biriniň kömeginden peýdalanmaly ýa-da damak çalmaklygy başga birine 
ynanmaly. Emma damak çalynýan ýerde özüniň durmagy we damak 
çalynşyna şaýat bolmagy gowudyr.  

Çünki Pygamber Ekrem salli Allahu aleýhi wesellem Hezreti Patma razy Allahu 
anha şeýle diýipdir: 
 
 
ýagny, ýeriňden tur we öz Gurbanlygyňa şaýat bol. Çünki ilkinji dökülen damak 
gan bilen seniň hemme günäleriň bagyşlanar.  



 Gurbanlygyň hökümleri  

20 
 

“Mabsut as-Sarahsy” kitabynyň 12-nji jildiniň 23-nji sahypasynda şeýle 
getirlipdir: Öz eliň bilen damak çalmaklyk afzaldyr (has gowudyr), eger mal 
eýesi gowy edip damak çalyp bilýän bolsa. Eger damak çalyp başarmaýan bolsa 
ýa-da gowy edip çalyp bilmeýän bolsa, başga biriniň kömeginden peýdalansyn 
we özü-de ýanynda durup Gurbanlyk çalnyşyna şaýat bolsun.  
Çünki rowaýata görä, Pygamber Ekrem salli Allahu aleýhi wesellem Hezreti 
Patma razy Allahu anha aýdypdyr: “Ýeriňden tur we öz Gurbanlygyňa şaýat bol. 
Çünki ilkinji dökülen damak gan bilen seniň hemme günäleriň bagyşlanar. Bilip 
goýgun, Gurbanlyk malyň eti we gany kyýamat güni Mizan terezisine seniň 
sogaplaryň tarapynda goýular hem-de olaryň agramy ýetmiş esse agralar”. 
Hezret Abu Saýyd ul-Hodry razy Allahu anh sorapdyr: “Ýa Resulalla! Bu 
haýyrly we artykmaç gowy sogaplar Muhammet aleýhissalamyň maşgalasyna 
haasmy (degişlimi) ýa-da umumy musulmanlara-da degişlimi? Şonda ol Hezret 
salli Allahu aleýhi wesellem şeýle jogap beripdir: “Muhammediň maşgalasyna 
haasdyr (etmekli hökmandyr) we musulmanlar üçin bolsa aamdyr (isleseler, 
başarsalar etsinler). 
 

31. Eger gassap “Bismilläni” bilgeşleýin (bilkastdan) aýtmasa 
Eger Gurbanlyk maly soýýan gassap “men bilgeşleýin hem ýörite “Bismilläni” 
aýtmadym” diýip boýun alsa, malyň bahasyny eýesine tölemeli bolýar. Mal 
eýesi-de ondan alan puluna başga bir mal alyp, Gurbanlyk çalmaly bolýar. Emma 
mal eýesine bu malyň etinden iýmek bolanok.  
Eger ol malyň puluny Gurbanlyk döwri geçensoň alan bolsa, gassapdan alan 
puluna mal almak gerek däl. Bu puly şol durşuna sadaka bermeli.  
 

32. Eger gassap (damak çalýan) otparaz, ýehudy ýa hristiýan bolsa  
näme hökümi bar?  

Mesele: Eger bir adam Gurbanlygyny çalmaklygy bir otparaz adama tabşyrsa, ol 
otparaz hem Gurbanlyk maly çalsa, bu Gurbanlyk kabul bolmaýar.  
Emma Gurbanlyk maly ýehuda ýa-da hristiýana çaldyrmaklyga rugsat edilýär, 
çünki ýehudylar-da, hristiýanlar-da ähli kitapdyrlar we olar-da malyň damagyny 
çalyp öldürýärler. Emma bulara damak çaldyrmaklyk mekruhdyr (edilmese 
gowudyr). Çünki Gurbanlyk çalmakdan maksat gurbatdyr (Hudaýa 
ýakynlaşmakdyr) we olaryň amalynda bu hili gurbat (ýakynlaşmak) ýokdur.  
 

33. Eger Gurbanlyk çalýan gassap malyň damagyny öz adyndan çalsa 
Eger bir adam bir gassaba (damak çalýana) “meniň Gurbanlygymy çal” diýip 
tabşyrsa, emma malyň damagy çalnandan soňra ol gassap “bu malyň damagyny 
öz adymdam çaldym” diýse-de, Gurbanlyk “malyň damagyny çalmagy buýran 
adamyňky” diýlip hasaplanýar, “gassabyň adyndan” diýlip kabul edilmeýär.  

34. Eger-de bir gaasyp (zor bilen basyp alýan adam) maly eýesiniň elinden 
zor bilen alsa, soňra-da  bu maly mal eýesiniň adyndan Gurbanlyk diýip 

çalsa 
Bir adam Gurbanlyk etmek niýeti bilen mal satyn alypdyr. Ondan soň bir gaasyp  
bu (Gurbanlyk üçin niýetlenip alnan) maly eýesiniň elinden zor bilen alypdyr. 
Soňra bolsa bu maly eýesiniň adyndan Gurbanlyk üçin niýetläp çalypdyr. Bu 
ýagdaýda malyň eýesiniň adyndan Gurbanlyk edilendigi dogry bolýar we mal 
eýesinden rugsat almaklyk hem gerek däl (Sebäbi mal satyn alnanda Gurbanlyk 
niýet edilen bolsa Gurbanlyga ýaraýar).  
 

35. Eger-de bir wekil bellenen adam Gurbanlyk malyny satyn almak üçin 
özünden başga bir adamy wekil tutsa 

“Fetawi Tatarhaniýe” kitabynyň 17-nji jildiniň 460-njy sahypasynda “Fetawi 
Haniýe” atly kitaba salgylanyp şeýle diýlipdir:  
“Bir adam Gurbanlyk malyny satyn almak üçin başga birini wekil tutsa, ol wekil 
hem bu iş üçin ýene bir adamy wekil tutsa, ikinji wekil hem bir maly Gurbanlyk 
niýeti bilen satyn alsa, munuň dogrulygy birinji wekili tutan adama (ýagny, 
Gurbanlyk üçin satyn alynjak mala eýe bolýan adama) bagly bolýar. Eger birinji 
wekili tutan adam (Gurbanlygyň eýesi) muňa rugsat berse dogry bolar, eger 
rugsat bermese dogry bolmaz”. 
 

36. Bir adam başga bir adamyň Gurbanlyk malyny öz adyndan çalsa 
Bir adam başga biriniň Gurbanlyk malyny öz adyndan çalan bolsa we mal eýesi 
Gurbanlyk malyň bahasyny damak çalandan alan bolsa, bu ýagdaýda Gurbanlyk 
damak çalanyň adyndan çalyndy hasap edilýär, mal eýesiniň adyndan hasap 
edilmeýär. Çünki damak ganyň dökülmesi damak çalýan adamyň malyň eýesi 
bolup duran ýagdaýynda ýüze çykypdy. Emma mal eýesi malyň bahasyny alman, 
damagy çalnan malyň özüni alsa, onda bu Gurbanlyk mal eýesiniň adyndan 
çalnan hasap edilýär. Çünki mal eýesi ozal Gurbanlyk diýip niýet edipdi we 
başga biriniň damak çalmagy-da muňa zerer-zyýan ýetirip bilmeýär.   
 

37. Gassabyň kömekçisi-de “Bismilläni” hökman aýtmaly 
Eger goýnuň eýesi damak çalynjak wagty gassaba kömek bermek üçin öz elini 
pyçagyň üstünde goýsa näme bolar? Ymam Abu Bekr Muhammet bin al-Fazl 
şeýle diýipdir: “Her iki adamyň-da “Bismilläni” aýtmagy wajypdyr. Eger iki 
adamyň biri (mal eýesi ýa-da gassap) “Bismilläni” aýtmasa Gurbanlyk dürüs 
bolmaýar.  
 

38. Eger-de bir garyp adam Gurbanlyk döwrüniň birinji güni Gurbanlyk 
malyny çalsa, Gurbanlyk döwrüniň soňky gününde bolsa baýasa, näme 

hökümi bar? 
Eger bir garyp adam Gurbanlygyň ilkinji güni Gurbanlyk çalsa, Gurbanlygyň 
ahyrky güni bolsa şerigatyň bellän möçberine (nisaba) ýetýän baýlyga eýe bolup 
baýasa, Gurbanlygyny e’ade etmek (Gurbanlygyny täzeden gaýtalap, ýene bir 

mal çalmak) onuň boýnuna wajyp bolýar. Birnäçe alymlar e’ade (gaýtalamak) 
gerek däl diýipdirler. Emma birinji aýdylan gürrüň dogry hasaplanýar.  
Emma “Reddul Muhtar” atly kitaby ýazan ýazyjy “Bezzaziýeden” we 
beýlekileriň aýdanlaryndan ugur alyp, “Mutahherinler (soňraky gelen ulamalar)  
e’ade (gaýtalamak) gerek däl diýip aýdypdyrlar” diýip belleýär (ýagny, soňra 
baýan bolsa-da öňki çalan maly ýeterlikdir, başga mal çalmak gerek däl diýen 
manyda).  
“Bährul Ämik” kitabynyň ýazyjysy şeýle diýipdir: “Dogry bolany Owwalky 
kowuldyr (birinji aýdylanydyr), ýagny e’ade (gaýtalamak) wajypdyr. Çünki eger 
ahyrky wagtda baý bolsa, şol ahyrky wagtda-da Gurbanlyk etmegi onuň boýnuna 
wajyp bolýar. Garyp wagty çalan maly nepil bolýar, oňa görä bu wajybyň ýerini 
tutup bilmeýär.  
 

39. Bir adam baý-da bolsa Gurbanlyk günleri Gurbanlyk çalmasa, soňra 
Gurbanlyk geçensoň garyp düşse näme etmeli?  

Eger bir adam Gurbanlygyň hemme günlerinde baý bolup-da, Gurbanlyk 
çalmadyk bolsa, soňra-da garyp düşen bolsa, onda Gurbanlyk edilmäge mynasyp 
bolan bir goýnuň bahasyny bermek onuň boýnuna wajyp bolýar. Her haçan ol 
malyň bahasyna ýetýän pul eline gelende, ony sadaka bermelidir.  
Düşündiriş: Eger bir adam Gurbanlyk döwri baý bolup, Gurbanlyk çalmadyk 
bolsa, Gurbanlyk geçenden soň garyp düşen hem bolsa, şerigat boýunça 
Gurbanlyga ýarajak bir goýnuň bahasyny sadaka bermek onuň boýnuna wajyp 
bolup durýär. Ýagny, Gurbanlyk günleriniň gutarandan soň onuň garyp düşmesi 
şerigatyň hökümini ýatyryp bilmeýär. Çünki Gurbanlyk günleriniň gutarmagy 
bilen Gurbanlyk üçin mal çalmak wagty-da tamamlandy. Şol sebäpli bir goýny 
sadaka bermeli bolýar.  
 

40. Eger bir baý adam Gurbanlyk çalmazyndan öň ölse hökümi näme? 
Eger baý adam Gürbanlyk döwründe heniz Gurbanlyk çalmanka ölse, Gurbanlyk 
çalmak onuň boýnundan aýrylýar we oňa wesýet etmek hem zerurlygy ýok.  
Eger Gurbanlyk döwründen soň ölse, goýny sadaka bermeklik borjy onuň 
boýnundan aýrylmaýar we onuň wesýet etmekligi-de lazym (hökmany) bolýar.  
 

41. Bir adamyň emlägi Gurbanlyk döwri gutarmanka elden gitse näme 
bolar? 

Eger Gurbanlyk wagty gutarmanka bir adam emlägini elden berse, Gurbanlyk 
etmek (wajyp däl) onuň boýnundan aýrylýar. Eger Gurbanlyk günleri gutarandan 
soň emlägini gidiren bolsa, oňa Gurbanlyk çalmak wajyp bolýar. Sebäbi 
Gurbanlyk döwrüniň gutarmagy bilen bu onuň boýnuna wajyp boldy (çünki 
wajyp bolmaklyk üçin Gurbanlygyň ahyrky wagty ygtybarlydyr) we bu adam 
Gurbanlyk malyň özüni ýa-da onuň bahasyny sadaka bermek bilen wajybyň 
kazasyny hökman bitirmelidir.  

42. Gurbanlyk malynyň aýyply (kemçilikli) bolmagy baý adam üçin we 
garyp adam üçin tapawudy barmy ? 

Gurbanlyk etmäge päsgel berýän her bir aýyp (kemçilik): Baý adam hakynda 
aýdylanda, isle mal satyn alnan wagty maýyp bolsun, isle satyn alnan wagty 
sagdyn bolup, soň maýyp bolan bolsun, tapawudy ýok, şeýle kemçilik barka 
aýply (kemçilikli) maly Gurbanlyk etmäge rugsat edilmeýär. Emma garyp adam 
hakynda aýdylanda, iki ýagdaýdaky aýyp (kemçilik) bolsa-da rugsat edilýär.  
Düşündiriş: Garyp adam hakynda gürrüň edilende, ol malyň satyn 
alynmazyndan öň ýa-da soň maýyp bolanynyň tapawudy ýok, her ýagdaýda hem 
Gurbanlyk etmäge rugsat berilýär.  
 

43. Eger haýwan ürküp, gaçyp gitse näme etmeli ? 
Mesele: “Fetawi Fazli” atly kitapda getirilipdir: “Eger bir goýun ürküp, gaçyp 
gitse, ony Gurbanlyga niýet eden eýesi tüpeň bilen atyp alsa, ol maly Gurbanlyk 
üçin ulanmak dogry hasaplanýar”.  
 

44. Eger Gurbanlyk maly damak çalynmaka ölse näme etmeli? 
Eger mal çalynmazyndan öň ölse şeýle etmeli: Eger eýesi baý adam bolsa, onuň 
deregine başga mal alyp soýar. Eger eýesi garyp adam bolsa, oňa başga mal 
soýmak hökman däl.  
 

45. Eger Gurbanlyk maly ýitse ýa-da ogurlansa näme etmeli? 
Eger Gurbanlyk üçin alnan mal ýitse ýa-da ogurlansa, mal eýesi ýiten ýa-da 
ogurlanan mala derek başga mal satyn alsa, başga mal alandan soň, ol ýiten ýa-da 
ogurlanan mal Gurbanlyk günleri tapylyp, eýesine gowuşsa näme etmeli? Bu 
ýagdaýda eger malyň eýesi baý adam bolsa, iki maldan (ýitip tapylan we soň 
satyn alnan maldan) birini Gurbanlyk üçin çalmalydyr, eger eýesi garyp adam 
bolsa, ikisini-de Gurbanlyk üçin çalmaly bolýar.  
Emma “Fetawi Tatarhaniýe” kitabynda bu meseläniň hökmi şeýle getirilipdir:  
“Bir adam bir goýun satyn alyp, onu-da Gurbanlyk üçin niýet edip, özüne wajyp 
aýlandyrypdyr. Eger bu mal ýitse, onuň deregine başga mal alnyp, ol mal-da 
özüne wajyp edilse, mundan birnäçe wagt soňra öňki ýiten mal tapylsa, näme 
etmeli? Eger mal eýesi ikinji gezek satyn alan malyny özbaşyna aýratynlykda we 
ikinji gezek öz boýnuna wajyp etse, onda iki maly-da Gurbanlyk etmegi ol 
adamyň boýnuna wajyp bolýar. Eger ikinji maly birinji malyň deregine wajyp 
eden bolsa, onda iki maldan islänini soýmaga haky bardyr. Bu baý adam üçin-de, 
garyp adam üçin-de deňdir, tapawudy ýokdur”. 
“Fetawaýi ähli Samarkand” kitabynda şeýle getirilipdir: “Eger bir adam 
Gurbanlyk üçin bir mal satyn alan bolsa we soňra ol mal ogurlanan bolsa, onuň 
ýerine başga bir mal satyn alnan bolsa, ondan soňra ýiten mal hem tapylsa, ol 
adam üçin iki maly-da Gurbanlyk etmeklik wajyp bolýar”.  
Bu kitapda ýene-de şeýle diýlipdir: “Bir garyp adam Gurbanlyk üçin mal satyn 
alan bolsa, ol mal hem ýitse, onuň deregine başga mal almak onuň üçin wajyp 
däldir. Emma mal eýesi baý adam bolsa, deregine başga mal almak hökmandyr”.  

46. Nähili görnüşdäki Gurbanlyk garyplar üçin wajyp, baýlar üçin wajyp däl ? 
Eger garyp adam Gurbanlyk niýeti bilen goýun satyn alsa, Gurbanlyk çalmak oňa 
wajyp bolýar, emma mal satyn alan baý bolsa, goýun satyn alany bilen oňa 
Gurbanlyk wajyp bolmaýar.  
Düşündiriş: Garyp adam üçin Gurbanlyk çalmak Gurbanlyk niýeti bilen mal 
satyn almazdan öň wajyp däldi. Emma Gurbanlyk niýeti bilen mal alaýsa, garyp 
adama Gurbanlyk çalmak wajyp bolýar. Baý adam hakynda aýtsak, ol ozaldan 
şerigatyň bellän möçberine (nisabyna) ýetýän baýlygy bar bolany üçin, 
Gurbanlyk çalmak ozaldan onuň boýnuna wajypdy. Şoňa görä onuň goýun satyn 
alany bilen onuň boýnuna täzeden wajyplyk düşmeýär.   
Mesele: Eger bir adamyň bir goýny bar bolsa we ony Gurbanlyk etmäge niýet 
etse ýa-da bir adam goýun satyn alsa, satyn alan wagty Gurbanlyk etmek 
niýetinde ýok bolsa, ýöne satyn alandan soň Gurbanlyga niýet etse näme etmeli? 
Bu ýagdaýda ol adam üçin hiç zat wajyp bolmaýar, goý ol adam baý bolsun, 
garyp bolsun, tapawudy ýok, ikisiniň-de hökümi deňdir, ikisine-de wajyp däl.  
 
47. Erkek adam üçin aýalynyň we çagalarynyň adyndan Gurbanlyk etmek 

wajypmy? 
Erkek adam uly ýaşly çagalarynyň ýa-da öz aýalynyň rugsady bolmazdan 

olaryň tarapyndan Gurbanlyk edip bilmeýär. 
Kiçi ýaşly çagalary hakynda bolsa Abu Hanyfanyň adyndan iki sany 

rowaýat getirilýär: Zahyr rowaýata göra, Gurbanlyk çalmak mustahab diýlipdir, 
wajyp diýilmändir, ýöne Pitre sadakasy wajyp diýlipdir. Emma Abu Hanyfadan 
Hasanyň eden rowaýatyna görä, erkek adam üçin kiçi ýaşly çagasynyň hem-de 
kakasy ölen agtygynyň adyndan Gurbanlyk etmekligi wajyp diýlipdir. Emma 
petwa berleni (şeýle etmeli diýleni) zahyr rowaýatdaky ýalydyr.  

“Fatawi Tatarhany” kitabynda şeýle getirilipdir: “Uly ýaşly çagalarynyň 
we aýalynyň tarapyndan Gurbanlyk çalmaklygy erkek adamyň boýnuna lazym 
däldir, eger çalmaklyga rugsat bermedik bolsalar (ýagny, olar rugsat beren 
bolsalar çalyp biler). Abu Ýusup Rahmatulladan rowaýat edilipdir: “Istihsan 
kowla görä, olaryň tabşyrygy bolmazdan-da çalmaklygy dogrudyr”.  

“Al-Bahr ul-Amyýk” kitabynda şeýle getirilipdir: “Bir erkek adama 
özüniň gulunyň we uly ýaşly çagalarynyň tarapyndan Gurbanlyk etmekligi onuň 
boýnuna wajyp däldir”. 

 
48. Sebi (kiçi ýaşly) çaganyň malyndan Gurbanlyk çalmak wajypmy? 

Mebsuwt Sarahsy bu meseläniň hökmüni şeýle düşündiripdir: “Birnäçe 
şeýhler (Allatagalanyň rehmeti olara bolsun) şeýle diýipdirler “Abu Hanife 
Rahmatullahu tagalanyň pikirine görä, sebi çagasyna degişli bolan maldan 
Gurbanlyk çalmaklyk şol çaganyň atasynyň we howandarynyň boýnuna 
lazymdyr (hökmandyr)”.  

Pitre sadakasy bilen Kyýas etmek (deňeşdirmek) üçin: 
Emma asah (dogruragy) şudur ki sebi çaganyň malyndan Gurbanlyk 

etmek wajyp däldir. Çünki eger maksat mal heläk etmek (zaýalamak, aradan 
aýyrmak) bolsa, atasynyň we howandarynyň ol sebi çaganyň malyny heläk 

etmäge haky ýok, edil sebi çaga degişli guly atasynyň azat edip bilmeýşi ýaly. 
Eger-de maksat Gurbanlyk çalynandan we Gurbanlyk gany akdyrylandan soňra 
malyň etini sadaka bermeklik bolsa, onda bu amal nepil we meýletin berlen 
sadaka bolýar, wajyp bolmaýar. Şonuň ýaly-da, sebi çaganyň malyny nepil we 
meýletin sadaka bermeklik bolanok”.  

“Al-Bahr ul-Amyýk” kitabynyň ýazyjysy özüniň başga bir “Al-Käfi” atly 
kitabynda şeýle getiripdir:  
Arapçasy: 

Manysy: Asah (dogrusy) şudur ki bu amal, ýagny Gurbanlyk çalmak, wajyp 
däldir. Kiçi çagasynyň malyndan Gurbanlyk çalmaklyk atasynyň boýnuna lazym 
(hökman) däldir. 

“Holase al-Fetawa” kitabynyň 4-nji jildiniň 322-nji sahypasynda şeýle 
ýazylypdyr:  
Arapçasy: 

 

Manysy: Ýagny Asah (dogrusy) şudur, atasy (howandary) sebi çaganyň 
malyndan Gurbanlyk çalyp bilenok. Hut şoňa görä-de, sebi çaganyň emlägini 
(mysal üçin guluny) azat etmäge ýa-da başga birine bermäge onuň atasynyň 
haky ýokdur. Kazy-da (edil sebi çaganyň atasy ýaly) sebi çaganyň maly hakynda 
şolar ýaly edip (ýagny, azat edip, başga birine berip) başarmaýar. Däli adam 
hakynda berilmeli höküm-de edil sebi çaga berilýän höküme meňzeş bolmalydyr. 
Sebi çaga edip bolmaýan zady, däli adama-da edip bolanok, ýagny, ikisi-de deň, 
meňzeş hasaplanýar. 

 
49. Dädesiniň (kakasynyň) boýnuna öz malyndan çagalarynyň tarapyndan 

Gurbanlyk çalmak wajypmy ýa-da däl? 
Özüne degişli bolan malyndan öz gulunyň adyndan ýa-da uly ýaşly 

çagalarynyň adyndan Gurbanlyk çalmagy hiç kimiň boýnuna wajyp däldir.  
Emma öz malyndan alyp, kiçi ýaşly çagalarynyň tarapyndan Gurbanlyk 

çalmagynyň wajyplygy barada iki sany rowaýat bar. Bu barada Kuduwry hem 
şoňa meňzeş pikir aýdypdyr.  

Emma “Muhteser et-Tahawy” kitabynyň düşündirişi munuň (ýagny 
Gurbanlyk çalmaklygyň) wajypdygyny delillendirýär. 

 

Arapçasy: 

Manysy: Özüniň kiçi ýaşly çagasynyň adyndan Gurbanlyk çalmaklyk erkek 
adamyň boýnuna wajypdyr 

Munuň wajypdygyny nygtaýan rowaýatlaryň delili şeýle: Erkek adamyň 
çagasy onuň özünden önen bir parçasydyr (bölegidir). Eger ol erkek adamyň 
özüne Gurbanlyk wajyp bolýan bolsa, onda çagasynyň adyndan Gurbanlyk 
etmek-de wajyp bolýar. Ynha, edil şu sebäpli-de ol çaganyň atasynyň boýnuna 
kiçi ýaşly çagasynyň tarapyndan Pitre sadakasyny-da bermek wajyp bolýar. 

Mundan başga-da, bu adamyň kiçi ýaşly çagasynyň üstünde doly atalyk haky 
bar. Netijede, kiçi ýaşly perzendiniň tarapyndan Pitre sadakasyny bermekligiň 
wajyp bolşy ýaly, onuň adyndan Gurbanlyk bermek-de wajyp bolýar. Emma uly 
ýaşly çagalarynyňky munuň tersinedir. 

Zahyr rowaýatlarda (ýagny, wajyp däldigi hakynda) aýdylan deliller 
şeýle: Asyl (esasy kanun) şudur, ýagny, hiç bir ynsanyň boýnuna başga bir şahs 
(adam) derekli bir zat wajyp bolýan däldir, aýratyn-da, Allatagalaga 
ýakynlaşmak üçin edilýän amallarda (işlerde). Çünki Allatagala Kurany-Kerimiň 
“An-Najm” süresiniň 39-njy aýatynda şeýle diýýär:  
Arapçasy: 
Manysy: Ynsan üçin öz eden amalyndan (işinden) başga sylag-serpaý ýokdur. 

Ýene şolar ýaly Kurany-Kerimiň “Bakara” süresiniň 286-njy aýatynda 
şeýle diýýär: Arapçasy: 
Manysy: Ynsan her näme ýagşy amal (iş) eden bolsa, özi üçin edendir.  

Ynha, şu jähitden uly ýaşly gulunyň we çagasynyň tarapyndan Gurbanlyk 
çalmak erkek adamyň boýnuna wajyp däldir. Emma Pitre sadakasynyň 
wajyplygy deliller bilen subut edilendir. Netijede, şol umumylygynda galýar, 
ýagny, şolaryň adyndan Gurbanlyk etmekligiň wajyp bolmaýanlygy üýtgemän 
galýar.  
 

 50. Ýakyn garyndaşlaryň adyndan Gurbanlyk çalmak hakynda. 
 

Eger bir adam bir düýäni öz adyndan, öz gelniniň adyndan we öz 
çagalarynyň adyndan Gurbanlyk etse nähili bolar? Zahyr rowaýatlarda bu barada 
hiç höküm aýdylmandyr. Emma ymam Hasan bin Ziýad “Kitab ul-Uzhiýe” 
(Gurbanlyk kitaby) atly kitabynda şeýle diýipdir: “Abu Hanife rahmatulla we 
Abu Ýusuf rahmatulla hezretleriniň aýtmaklaryna görä, eger çagalary kiçi we 
kämillik ýaşyna ýetmedik bolsa, ol adam Gurbanlygy özüniň tarapyndan çalsa-da 
dogry, beýleki maşgala agzalarynyň tarapyndan çalsa-da dogry bolar. Emma 
perzentleri uly we kämillik ýaşyna ýeten bolsalar, diňe şol perzentleriniň rugsat 
we tabşyryk bermekleri bilen olaryň adyndan Gurbanlyk etmekligi (Abu Hanife 
rahmatulla we Abu Ýusuf rahmatulla hezretleriniň aýdyşlaryna görä) dogry 
hasaplanýar. Eger-de perzentleriniň hemmesi ýa-da birnaçesi öz atlaryndan 
Gurbanlyk çalmaklyga rugsat (tabşyryk) bermedik bolsalar, onda bu meselede 
ulamalaryň hemmesiniň pikirine görä, bu hili Gurbanlygy çalmaklyga ne ol 
adamyň özüniň, ne-de başga biriniň haky ýokdur. Çünki Gurbanlyk üçin diýip 
rugsat ýa-da tabşyryk bermedik adamyň paýyna düşýän ülüş ýönekeý huruşluk et 
hasaplanýar, Gurbanlyk bolmaýar. Haçan-da bir paý (ülüş) Gurbanlyk däl-de et 
bolsa, onda ol tutuşlugyna (ýagny, 7 paýyň hemmesi) et hasaplanýar. (Gurbanlyk 
malyň bölünýän ülüşleri ony paýlaşýanlaryň hemmesi tarapyndan diňe gurbat 
(Allatagala ýakynlaşmak) niýeti bilen berjaý edilen bolmaly. Diňe şonda ol mal 
Gurbanlyk hasaplanýar. Olardan biri gurbatdan başga niýet etse, olaryň hiç 
biriniňki Gurbanlyk bolmaýar). 

51. Gurbanlygyň dogry bolmagy üçin şertleriň biri-de mal eýesiniň rugsat 

bermekligidir 
 

Gurbanlygyň dogry bolmagy üçin şertleriň biri-de şundan ybaratdyr, 
ýagny, eger damak çaljak mal eýesi bolmany, başga bir adam bolsa, onda mal 
eýesinden seraheten (gos-göni, ýagny, “şu maly meniň tarapymdan çal” diýip 
aç-açan aýtmaklygy) we delaleten (dili bilen gös-göni “çal” diýip aýtmasa-da, 
ýanynda seredip durmagy, çalmaga kömekleşmegi mal eýesiniň rugsat 
berendigine delil bolýar) rugsat bolamagy hökmanydyr. Eger mal eýesiniň 
rugsaty ýok bolsa, damak çalmaga asla rugsat edilmeýär. Çünki ynsanyň edýän 
amallary (işleri) hakynda şerigatyň asyl (esasy) kanunlarynyň talaby şeýledir, 
ýagny, gürrüňi edilýän amal (iş) şol amaly (işi) hut özi ýerine ýetirmeli adam 
(ýagny, Gurbanlyk edýän adam) tarapyndan edilmelidir. Eger-de bu işi amalyň 
eýesi däl-de, başga biri etjek bolsa, onda ol (başga biri) hökman amal eýesinden 
rugsat almalydyr. Eger şeýle rugsat ýok bolsa, bu amal edilmedik hasaplanýar.  

Mysal üçin: Eger bir adam biriniň goýnuny gasp edip (zor bilen) alsa 
eýesiniň rugsadyny almazdan mal eýesiniň adyndan ol malyň damagyny çalmagy 
dogry hasaplanmaýar.  

Düşündiriş: Bu ýerde gasp edilip alnan goýun satyn alnan wagty 
“Gurbanlyk üçin” diýip niýet edilmedik ýagdaýyndaky gürrüňdir. Emma munuň 
tersine, satyn alnan wagty “Gurbanlyk üçin” diýlip niýet edilen goýny eýesinden 
başga biri gasp edip alyp, onu-da mal eýesiniň adyndan öldürse näme bolar” 
diýen meseläniň hökmi ýokarda (34-nji bölümde) agzalyp geçildi.  

Mesele: Eger-de bir adam goýny Gurbanlyk niýeti bilen satyn alan bolsa, 
Gurbanlyk çalynýan günleriň birinde ol goýny ýere ýatyryp, malyň aýaklaryny 
güýlese, şol wagt hem başga bir adam gelip, eýesinden soramany (serih, gös-göni 
rugsaty almazdan) malyň damagyny çalsa hökmi näme bolar? Istihsan kowla 
görä, muňa delaleten (mal eýesiniň ýanynda durmagy bilen) rugsat berleni 
sebäpli dogrudyr. (Çünki malyň eýesi Gurbanlyk niýet bilen mal alypdyr, ýere 
ýatyryp, aýagyny güýläp, Gurbanlyk etmek üçin taýýarlapdyr, gassap malyň 
damagyny çalanda-da ýanynda durupdyr. Ynha şularyň hemmesi, mal eýesiniň 
rugsat berendigine delalat edýär (delillendirýär)).   

 
52. Gurbanlyk üçin niýetlenip alnan malyň damagy çalynjak wagty hem 

“Gurbanlyk üçin” diýip niýet edilmegi hökmanmy?  
 

Mesele: Ozaldan Gurbanlyk üçin niýet edilip alnan mal niýet 
aýdylmazdan öldürülse-de dogrudyr. Munuň sebäbi, maly satyn alan wagtynda 
eden niýetine esaslanmagydyr. Ýagny, soň niýet etmese-de, öňki eden niýeti 
ýeterlikdir. 

53. Eger bogaz malyň içinden çaga düwünçegi çyksa näme bolar? 
 
Eger bir pakyr (garyp) adam Gurbanlyk etmek niýeti bilen bir goýun alan 

bolsa we ol mal Gurbanlyk döwründe ölse, ol ölen malyň içinden hem çaga 
düwünçegi çyksa, Istihsan kowla görä, ol düwünçegi sadaka bermelidir.  

 
54. Goýnuň bahasyny ýa-da diri özüni sadaka bermeklik Gurbanlyk 

hasaplanýarmy (Gurbanlygyň ýerini tutýarmy) ? 
 
Hiç bir zat Gurbanlygyň ýerini tutup bilmez. Mysal üçin, bir adam diri 

goýny ýa-da onuň bahasyny Gurbanlyk döwründe sadaka berse, bu ol adamyň 
Gurbanlygy hasaplanmaýar we muňa rugsat edilmeýär. Çünki Gurbanlygyň 
wajybygynyň bitmegi damak gan dökülmegi bilen berjaý bolýar. 

“Hindiýe” diýen kitapda şeýle getirilipdir: “Eger bir adam diri goýny ýa-
da onuň bahasyny sadaka berse, ol Gurbanlyk saýylmaýar we muňa rugsat hem 
berilmeýär”. 

 
55. Eger Gurbanlyk üçin satyn alnan mal maýyp bolsa näme etmeli ? 

 
Eger-de bir adam Gurbanlyk üçin bir sagdyn (maýyp däl) maly satyn alsa, 

ondan soňra Gurbanlyk etmegi üçin bu malda bir kemçilik ýüze çyksa näme 
etmeli? Eger ol adam baý bolsa, ony çalyşmaly we deregine başga bir abat mal 
almaly. Eger garyp adam bolsa, kemçiligine garamazdan, ol maly Gurbanlyk 
edip biler. 

Mesele: Eger mal satyn alynan wagty aýply (kemçilikli) bolsa, şeýle maly 
almaga garyp adama rugsat edilýär, baý adama rugsat edilmeýär.   

Mesele: Eger bir adam nezr (ýörite niýet) edip, Garbanlyk çalmagy özüne 
wajyp eden bolsa, ol adam Gurbanlyk üçin sagdyn (maýyp däl) mal satyn alsa, 
satyn alandan soňra ol sagdyn maldan bir kemçilik (aýyp) ýüze çykaýsa, bu 
aýply maly Gurbanlyk edeni bilen onuň üstünden bergisi aýrylmaýar, Gurbanlyk 
etmeginiň wajyplygy-da boýnunda galýar. Çünki  ol nezr (ýörite niýet) edeni 
üçin baý adam hökmünde bolýar. Baý adam bolsa hökman sagdyn maly 
Gurbanlyk üçin çalmaly bolýar.  

 
56. Eger goýny Gurbanlyk etmek üçin ýere ýatyrandan soňra pyçagy 

elinden gaçyrsa we Gurbanlyk malyň gözüni maýyp etse näme etmeli? 
 
Eger goýun ýere ýatyrylandan soňra, gassap pyçagy elinden gaçyrsa we 

pyçak goýnuň gözüne dürtülse, bir kynçylyk (çykdajy) ýüze ýykmasyn diýip, bu 
bagyşlanýar we aýyp edilmeýär. Mundan başga-da maly öldürýän gurbat 
(Allatagala ýakynlaşmak) niýeti bilen goýny ýere ýatyryp, aýaklayny-da güýledi. 
Şu hili ýagdaýa Gurbanlyk malyň bir ýerine zeper ýetirilmegi gurbat amal hasap 
edilýär. Emma bu ýagdaý mal heniz ýere ýatyrylmanka ýüze çykaýsa, onda ol 
maly Gurbanlyk çalmaga rugsat berilmeýär.  

Emma Ymam Abu Ýusuf rahmatullahdan rowaýat edilipdir ki eger şular 
ýaly hadysa Gurbanlygyň ilkinji günlerinde ýüze çykaýsa, ol maly 1-2 gün soňra 
(ýagny, Gurban aýynyň 11-12-nji günlerinde) Gurbanlyk etmage rugsat edilýär. 
Çünki gurbat (Allatagala ýakynlaşmak) üçin Gurbanlyk etmek wagty ýetip geldi. 
Netijede, şol wagtda Gurbanlyk malyň bir ýerine zerer ýetirileni bilen bu 
Gurbanlygyň dogry bolmagyna zyýan ýetirmeýär.    

 
57. Dürli hili meseleler  

Eger-de bir garyp ýa-da baý adam Gurbanlyk etmekligi nezir edip, 
bitirmesi öz boýnuna wajyp bolan borjy etse ýa-da bir garyp adam bir mal satyn 
almak bilen “Gurbanlyk etmek maňa wajyp bolsun” diýse, bu hili mallar hökman 
Gurbanlyk günlerinde soýulmalydyr. Eger Gurbanlygyň günleri gutaran bolsa, 
onda ol mal hokman sadaka berilmelidir.  

Emma Gurbanlyk etmeklik niýet etmegi sebäpli däl-de, ol adamyň baý 
bolanlygy sebäpli onuň boýnuna wajyp bolan bolsa, onda ol adam bir goýny 
sadaka bermelidir. Goýun ozal satyn alnyp goýlan bolsun ýa-da alynmadyk 
bolsun, tapawudy ýok, şol sadakany bermeli. Çünki bir baý adama onuň baý 
bolanlygy sebäpli Gurbanlyk wajyp bolýar. Emma garyp adama onuň Gurbanlyk 
üçin niýet edenligi sebäpli wajyp bolýar. Şeýlelikde, Gurbanlyk günleriň 
geçmegi bilen Gurbanlyk malyny sadaka bermeklik garyp adamyň boýnuna hem 
wajyp bolýar. Sebäbi edil juma namazyndaky ýaly beren wadasynda (sözünde) 
tapylmanlygy üçin. Eger juma güni juma namazy okamadyk bolsa, juma 
namazyň wagty dolandan soňra, juma namaza derek öýle namazynyň kazasyny 
almaly bolýar.  

 
58. Bir baý adam özaldan mal satyn alyp goýupdyr, emma Gurbanlyk döwri 

başlamanka garyp düşüpdir, munuň hökmi näme?  
 

Eger bir baý adam Gurbanlygyň 1-nji güni (ýagny, Gurban aýyň onunda) 
goýun satyn alyp, heniz ony çalmanka, heniz Gurbanlyk günleri-de gutarmanka, 
birden garyp düşäýse ýa-da öz emlägini nafaka (başgalara giden gitdi sadaka) 
berse we baýlygy şerigatyň bellän möçberinden (haddy-nisabdan) pese düşüp 
azalan bolsa, Gurbanlyk etmekligiň  wajyplygy ol adamyň boýnundan aýrylýär.  

Emma Gurbanlyk günleri gutarandan soň garyp düşse, onda ol adamyň 
boýnuna Gurbanlyk wajyp bolýar. Onuň üçin bu adam bir diri goýny ýa-da onuň 
bahasyny sadaka bermeli bolýar. 

Çünki garyp we baý bolmakda ýa-da dogulmak we ölmekde ygtybarly zat 
Gurbanlygyň soňky wagtlarydyr (iň soňky günüdir). 

 
59. Gasp edilip (zorlap) alnan maldan ediljek Gurbanlygynyň hökmi 

Eger bir adam bir goýny gasp edip (zorluk bilen) alyp, ondan Gurbanlyk 
etjek bolsa, muňa rugsat berilmeýär. Şonda goýny näme etmeli? Şeýle ýagdaýda 
malyň eýesiň şular ýaly ygtyýary bar (şu ikisinden birini saýlap biler):  

- ýa kemçilikli goýny (damagy çalnany üçin diri goýundan kem 
hasaplanýar) ondan alar hem-de malyň kemçiliginiň öwezini doldurmagy 

üçin gasp eden adamdan zamunlyk (kepillik) alar; (mysal üçin, mal dirikä 
bahasy 1000 manat, öldürilenden soň 800 manat bolsa, aratapawudy 
bolan 200 manady öldürilen malyň üstüne talap edip alar)  

- ýa-da gasp eden adamdan diri goýnuň puluny (doly bahasyny) alar. Bu 
ýagdaýda goýun gasp edilip alnan pursatyndan başlap, gasp eden 
adamyňky bolýar. Istihsan kowla görä, bu goýny Gurbanlyk etmäge gasp 
eden adama rugsat edilýär.  
 

60. Şu aşakdaky mallary Gurbanlyk etmeklik malyň bahasy mal eýesine 
kepil geçilenden soňra rugsat berilýär: 

1) Gasp edilip alnan mal; 
2) Ogurlanan mal; 
3) Öz çagalarynyň malyndan alnan mal (kiçi ýaşly ýa-da uly ýaşly 

çagasy bolsun, tapawudy ýok); 
4) Şerigata gabat gelmeýän bozuk (usul, ýol bilen) söwdalaşmak 

arkaly satyn alan mal; 
5) Bergä batyp oturan öz gulunyň elinden zorlap alnan mal. 

 
61. Şu aşakdaky ýaly mallary Gurbanlyk etmäge rugsat berilmeýär  

(ýagny, amanat goýlan, karz alnan, girew goýlan we wekillik etmek üçin berlen 
mallary Gurbanlyk etmäge) 

Düşündiriş: Eger damak çalýan adam aşakda görkezilen mallaryň biriniň 
bahasyny tölemäge mal eýesine kepil geçen hem bolsa, bahasyny tölän hem 
bolsa, ol maly öz adyndan Gurbanlyk edip bilmeýär.  

Goýunlary ýa-da beýleki haýwanlary bir adam başga birine amanat ýa-da 
karz hökmünde beren bolsa, ýa-da söwda maksady bilen satmaga beren bolsa, 
ýa-da girew hökmünde saklamagy üçin beren bolsa, ýa-da oňa wekil hökmünde 
satyn alyp bermegi ýa-da özünde wagtlaýyn saklmagy ynan bolsa, ol adamyň bu 
hili mallardan Gurbanlyk etmäge haky ýokdur.  
 
62. Malyň damagy çalynandan soň bir adam ol malyň özüniňkidigi hakynda 

arz-şikaýat etse näme hökümi bar ? 
Bir adam goýun satyn alyp, Gurbanlyk eden bolsa, mal soýlandan soňra 

başga biri gelip, “bu mal meniňki” diýse nähili bolar? Eger maly Gurbanlyk eden 
adam resmi ýagdaýda muny kabul etse we özara ylalaşsalar, malyň beýleki 
adama berilmegi dogry hasaplanýar. Eger-de resmi ýagdaýda kabul edilmäni, 
mal beýleki adama berilse, bu Gurbanlyk dogry däldir.  

 
63. Öz goýunlaryny tanamakda 3 adamyň ýalňyşlyklary 

Eger-de 3 sany adam üç sany goýny satyn alsa, ondan soň mallar soýuljak 
wagty olar öz goýunlaryny tanamasalar näme etmeli? 

Bu barada Ymam Abu Bekr bin al-Fazl şeýle diýýär: “Iň gowusy bu üç 
adamyň hersi mal soýuljak wagty biri-birlerini wekil edip bellesinler. Şu 
ýagdaýda eger öz alan goýnuny özi soýaýsa bu dogry bolýar. Eger beýlekiniň 

goýnuny soýsa, bu-da dogry bolýar (Sebäbi bu göýny beýlekiniň wekili bolup, 
onuň tabşyrygy boýunça soýdy).  

 
64. Eger 2 adam bir goýna eýe çyksa näme etmeli ? 

Eger 2 adam 2 (iki) sany goýny alyp, bir ýataga salsalar. Soňra olar bir 
goýnuň üstünde dawalaşsalar, ol bir goýun bu iki adamyň arasyndaky dawaly 
mal bolýar we iki bolup şol bir maly paýlaşmaly bolýarlar. Beýleki bir goýun 
bolsa hiç kim tarapyndan eýe çykylmanlygy sebäpli, hökman beýtul-mala 
(döwlete) berilmelidir.  

 
65. Eger 4 adamyň goýunlaryndan 1 goýun ölse näme etmeli ? 

Eger 4 sany adam hersi özüne 1 sany maly satyn alyp bir ýatakda 
saklasalar. Ol ýerde goýunlaryň biri ölse we ol malyň eýesiniň kimdigi belli 
bolmasa, ol ýagdaýda galan (üç sany) maly satyp, şolardan alnan pula 4 sany mal 
- her adama 1 mal satyn almaly. Şol 4 adam biri-birlerini wekil bellemeli we biri-
biriniň malyny soýup, halallaşmaly. Ynha şu halatda hemmesiniň Gurbanlygy 
dogry bolar.  

 
66. Iki adam ýalňyşyp, biri-biriniň malyny Gurbanlyk eden bolsa, munuň 

hökmi näme? 
Eger 2 sany adam ýalňyşyp biri-biriniň malyny Gurban eden bolsalar, bu 

dogry hasaplanýar. Istihsan kowla görä, biri-birinden garamat almaklyk gerek 
däl. Her kim öz Gurbanlyk malyny beýlekiniň elinden almaly. Eger-de 
Gurbanlyk edilen malyň etinden biraz iýenden soň ýalňyşandyklaryny bilseler, 
onda bu ikisi biri-biri bilen halallaşsa, Gurbanlyklary dogry hasaplanýar. Eger 
halallaşmasalar we dawa etseler, onda her kim beýleki tarapyň goýnunyň 
bahasyny tölemeli bolýar. Eger Gurbanlyk günleri geçen bolsa, taraplar biri-
birinden alan pullaryny hökmany suratda sadaka bermeli.  

 
67. Gurbanlyk üçin niýetlenen malyň süýdi we ýüňi barada höküm 

Gurbanlyk üçin niýetlenen malyň süýdüni sagmak mekruhdyr. Edil şonuň 
ýaly, bu hili mallaryň ýüňünden peýdalanmak hem mekruhdyr. Çünki süýt hut 
malyň öz jismindendir we malyň özüdir. Ol adam bu maly Allatagalaga 
ýakynlaşmak (gurbat) niýeti bilen taýýarlady. Netijede, gurbatdan öňünçä 
(Gurbanlykda damagy çalynmazdan öň) ol malyň hiç bir agzasyny ulanmaga 
haky ýokdur.   

Eger Gurbanlygyň wagty ýakyn bolsa, onda malyň üstüne sowuk suw 
sepip, ýa-da başga usullary ulanyp, onuň süýdüni çekdirmeli. Emma Gurbanlyk 
ýakyn däl bolsa, onda malyň süýdüni sagyp alyp, özi peýdalanman, hemmesini 
sadaka bermeli.  

Eger Gurbanlyk maldan sagylan süýtden içäýse, edil şolar ýaly süýdi 
sadaka bermeklik onuň boýnuna lazym bolýandyr. Çünki bir süýt başga bir 
süýdüň ýerini tutýandyr. Eger ol süýdüň bahasyny sadaka berse-de dogry bolar. 
Çünki zadyň ýerini tutýan baha şol zadyň özi ýaly saýylýar.  

Malyň ýüňüne degişli jogaplarda edil şu aýdylanlar ýalydyr.  

68. Maly soýan gassabyň hakyny şol Gurbanlyk maldan berip bolýarmy? 

 
Gassabyň hakyny Gurbanlyk maldan berip bolmaýar. Mysal üçin, malyň 

etinden bir az mukdary ýa-da malyň derisini gassaba bermeklige rugsat 
edilmeýär.  

Çünki Pygamber aleýhissalaty wessalam şeýle buýrupdyr: 
Arapçasy:  

Manysy: Her kim Gurbanlyk malyň derisini satsa, ol Gurbanlyk etmedik 
ýalydyr. 

Şeýlelikde, Gurbanlyk malyň derisini gassabyň iş haky üçin bermeklik-de 
edil derini satan ýalydyr. Bu bolsa Gurbanlygy bozýan ýagdaýdyr. 
 

69. Gurbanlyk malyň etine degişli höküm 
 
Gurbanlyk edýän adam öz Gurbanlygyndan iýip biler we beýlekilere-de 

hödür edip biler, baý adam bolsun, garyp bolsun, tapawudy ýok. 
Mustahab (has sogaply) bolany şeýledir: Gurbanlygyň bir bölegini sadaka 

bermek. Bu berýän Gurbanlygyň üçden bir böleginden az bolmasa gowy. 
Emma maşgalasynyň iýmitini giňeltmek üçin bu mustahab amaly berjaý 

etmese-de bolar. Aýaly-çagalary üçin Gurbanlygyň etini saklap alyp galyp biler.  
 

70. Gurbanlyk malyň derisine degişli höküm  
 
Gurbanlyk malyň derisini 3 (üç) hili usulda ulanyp bolar.  

1) Deriniň özüni sadaka bermeli; 
2) Deriden öýde ulanmak üçin elek, torba ýaly bir zatlary ýasap biler; 
3) Derini öýde ulanyp boljak gazan, okara, çemçe ýaly zatlar bilen 

çalyşyp biler; 
Düşündiriş: Malyň derisini duz, et ýaly tiz ulanylyp gutarylýan zatlara çalyşmak 

dogry däldir.  
 

71. Gurbanlygyň derisini satmaklygyň hökmi 
Gurbanlygyň derisini satmaklyk mekruhdyr.  
Eger biri Gurbanlygyň derisini satsa, ol adam mekruh bolan amaly 

edendir. Bu ýagdaýda, derini satyp, ondan alan puluny sadaka bermekligi ol 
adamyň boýnuna wajyp bolýar.  

